
Ngoenz daeh ngoenz bae dingz

Daeh yienghlawz mbouj liux

Sam gep bae sam cih

（ 二 ）

Coq gaiq cenj daihhaj

Baenz roen hawj de daeuj

Buenzguj daeuj cauh namh

It Buenzguj daeuj cauh

Buenzguj daeuj cauh rin

Cauh ronghndwen daengngoenz

Buenzguj ndij doengz cauh

Buenzguj caen lihhaih

Cauh dien’gaiq fih yinz

Cauh mbwn fih lienghleih

Cauh laj deih fih rengz

Cauh laj ndaen fih gvangq

Daengngoenz dauq miz raeuh

Daengngoenz mbouj rongh hau

Ndwen ndau  dauq miz raeuh

Ndwen ndau mbouj rongh singj

Baeuq youq gwnz ciuq raen

Sien youq gwnz guh dingh

Guh gaiq inq daeuj baen

De yaeng cuengq gaiq duz Dienvuengzsi
Raq de Dienvuengz daeuj cauh mbwn

Cauh fanh guq lienghleih bet bak bi

Mbwn yaeng sang lienz sang lienz langh 

Huj yaeng sanq bae gwnz

Mbwn yaeng rongh byai ranz

Huj yaeng sanq bae nemz

Mbwn yaeng yuenz seiq mienh

Baenz dieg hawj daengngoenz

Baenz roen hawj bwzdaeuj

Baenz dieg hawj ronghndwen

Baenz roen hawj ndaundeiq

Cauh guh bi vanz bi

Cauh guh ndwen vanz ndwen

It Dienvuengz daeuj cauh

Dienvuengz cauh dauq baenz lienghleih

Dienvuengz youh dauq bae gwnz

Bien Daih 2  Rangh Mo Cauh Vunz

（ 一 ）
Baeuqroxdoh boux sien
Mbin daeuj biengz guh dingh
Guh gaiq inq daeuj baen

De cix daih’it cuengq duzgaeq

Daihngeih cuengq duzma

Daihsam cuengq duzmou

Daihseiq cuengq duzvaiz

Daihroek cuengq duzmax

Daihcaet cuengq duzvunz

Raq de deihvuengz dauq bae gwnz

Vunz mbouj baenz lienghleih

Gyaeuj dam gwnz mbouj miz 

Baenz gaiq noh mbouj miz

Hozgaeng heiq mbouj miz

Mbouj miz hwk hangz baz

Mbouj miz ga miz neq

Yaek byaij cix daemj faex

Yaek bae cix rouxringx

Baeuq youq gwnz yawj raen

Sien youq gwnz guh dingh

Guh gaiq inq daeuj baen

De yaeng cuengq duzvuengz seiq ga

Roengzdaeuj laj cauh vunz

Cauh guh gen guh ga

Haz bangx baq daeuj byaeu

Vaenj namh guh gyaeuj iu

Baenz lwg vunz riunyumj

Bouxsai cix coq mumh

Mehmbwk dungx coq neq

Baenz bouxcoz bouxgeq

Baenz lwgnyez bouxlaux

Raq de laj deih dauq miz vunz 

Vunz laj mbwn miz doh

（ 二　）

Saemq gyoengq doih laj mbwn

Saemq gyoengq vunz laj deih

Saemq boux gwn gaiq bonj haeux laux

Dingz ndeu gwn leux mbouj rox gangj

Dingz ndeu rox gangj mbouj rox bae

Boux vax cix vax lai

Boux gvai cix gvai raeuh

Baenz sam daengj beksingq laj mbwn

Baenz sam daengj bouxminz laj deih

Raq de saw saenq mbouj rox mai

Saw caiz mbouj rox naj
Mbouj miz lwnz miz leix

Fihcaengz miz gveigawj dauhleix

Raq de gaj boh bae guh ranz

Gaj lan bae coh daiq

Baeuq cix bae ndij bawx caemh swiz

Gwiz cix daeuj ndij daiq caemh mbonq

Baeuq youq gwnz ciuq raen

Sien youq gwnz guh dingh

Guh gaiqinq daeuj baen

De yaeng cuengq duz vuengz seiq naj

Vuengz daeuj bet bi nduj

Vuengz daeuj ndaej gouj bi lai

Vuengz cauh cib ngeih aen ronghndwen

Cauh cibngeih aen daenggnoenz

Raqde sam bi rengx

Seiq bi cienq mbouj fwn

Rumz sam bi mbouj daengx

Ndit seiq bi nyanz haemh

Gyang ranz ce gaeq saiq 

Gwiz raen daiq mbouj dongx

Haeux gyang naz mbouj hwnj

Maenz laj lueg mbouj fag

Mak sam bi mbouj lwg

Vunz sam bi mbouj haeux

Haeux nyamh lwg mbouj miz 

Mou sam bi caemh maen

Beksingq goj lw dingz

Bouxminz dai bae donh

Vuengz cauh raemx dumh mbwn

Cauh guh vun dumh huj

Raq de laj deih doengz dumh yinz

Laj mbwn doengz dumh liux

Goj lix song beixnuengx fuzyih

Song de beixnuengx guh gvanbaz

Song de doxra guh gyaeujyah

Doengz youq sam bi nanz

Doengz cangz seiq bi muenx

De cix fanz caz cuj

De cix fanz gouj ndwen

Miz duz lwg rinbaenz

Dingz hwnz cix doekfag

Fuzyih beixnuengx siengj gwq vaeng

Guh lawz miz lwg mbouj baenz lwg
Miz lwg baenz rinbaenz
Dawz bae diq laeng luengq

Soengq bae ce din faz

Gou okbae loh gouz mbwn
Okbae roen gouz sien

Baeuq roxdoh cix vah 

Mo loeggyap cix naeuz

Beixnuengx guh bohmaex

Beixnuengx saej ndeu seng

Sou cix gaj vaiz an bohmeh

Gaj vaiz caeq cojcoeng

Fuzyih ndaejnyi coenz hauq neix

Niemh coq laj hozsae

Gyaez coq laj daej dungx

Suk dinswix doxma

Suk dingvaz yaeng dauq

De cix gaj vaiz an bohmeh

Gaj vaiz caeq cojcoeng

Fuzyih dauq bae laeq

Maex de dauq bae cim

Lwg de gyaeuj dauq miz

Gen ga noh dauq miz 

Boh sim van bae coux

Meh sim fug bae aeu

Lienz seiz baenz bouxguen bouxhak

Baenz vunz bak vunz cien

Lengqboux hix lengq heuh guh vae

Youh lengq raez guh coh

Gaj vaiz an bohmeh

Gaj cwz caeq cojcoeng

Cauh ok raq de daeuj

An sam coj cix souh doq geh

U bohmeh cix geh hawj lwglan

Gyadangz cix rienghleih

Fukgviq fanh cien bi

Raqde fuzyih cauh beksingq laj mbwn

Seng bouxminz laj deih

Beksingq daenj mbouj yinz

Bouxminz gwn mbouj imq

Beksingq luenh gunbyanz

Bouxminz luenh gunswh

Baeuq youq gwnz cix raen

Sien youq gwnz guh dingh

Guh gaiq inq daeuj baen

De yaeng cuengq duzvuengz cae rauq

Mbwn cix hai song benq

Mbwn cix bienq song baih

Baenz loh hawj de roengz

Baenz roen hawj de daeuj

Baeuq hawj haj baenj vaen haeuxsuen

Sien hawj roek baenj vaen haeuxnah
Doek coq baih’wnq haij

Ndaem coq baih’wnq dah

Haeuxnah ceh baenz sam bak rieng

Haeuxsuen bienq baenz seiq bak yiengh

Roegraeu hamj dah dawz mbouj ndaej

Roeggaeq hamj haij mbin mbouj daengz 

Son duzmax gvaq dah

Gyauq duzvaiz youz haij

Duzmax gvaq dah ndaej haeux ma

Duzvaiz gvaq haij ndaej haeux dauq

Sam bak vaen haeuxnah

Seiq bak yaen haeuxsuen

Beksingq co miz gwn

Bouxminz co miz ciengx

Gwn haeux neix cix souh

Gwn haeux neix cix ceh

Raqde beksingq ndaej gwn yinz

Bouxminz ndaej gwn doh

Angq aen baeuq roxdoh

Angq aen mo loeggyap

Bien Daih 3  Rangh Mo Cauh Fanh Gaiq

Cieng Daih 1  Mo Ra Raemx

Sam gaiq sam vuengz ceiq
Seiq gaiq seiq vuengz cauh

Gonq huz laep huz lienz

Gonq huz dien huz deih

Mbwn doek daemq baxliemh

Dawz ndaundeiq guhcaemz

Cim ndaundeiq bae youx

Bawx daem sak dongj mbwn

Baeuq bag fwnz dongj fwj

Baeuq caemh ca raez hit

Yah caemh cit raez heu

Fwj caux deuz bae gvangq

Fwj caux hwnj bae sang

Sam bi rengx lihlid

Seiq bi ndit lihlinh

Doq guh rongz gyaeuj rin

Dinz guh rongz gyaeuj raiq

Gwiz raen da mbouj baiq

Daiq raen gwiz mbouj dongx

Sam bi rongj mbouj daem

Seiq bi raeng mbouj rwenh

Liux aen doengh mbouj hwnj

Maenz aen ndoeng mbouj fag

Baek dongh lag mbouj haeuj

Haeux nyamh lwg mbouj miz

Bi gaz bi yakraeuh

Gouh ma dai sueng loek

Coeg ma dai sueng rij

Bawx bae dah dai dah

Yah youq ranz dai ranz

Bawx bae dah dai hozgan

Yah youq ranz dai hozhawq

Bae laj mbouj ndaej gwn

Bae gwnz mbouj ndaej youq

Vuengz caux ndiep mbouj dwg

Vuengz caux caek mbouj ndei

Mbanj miz vuengz cam vuengz

Mbanj miz baeuq cam baeuq

Bae cam baeuq roxdoh

Bae cam mo loeggyap

Baeuq roxdoh caux ap

Mo loeggyap caux naeuz
Bauq song sam mbanj laj

Bauq seiq haj mbanj gwnz

Mbangj boux gvaeh cih dah dauq gwnz

Mbangj boux cunz cih dah dauq laj

Raen go nguh ndeu hung

Raen go mungz ndeu laux

Sam bak dah doxndij

Seiq bak rij doxgap

So bae dwk sixsag

Gvak bae dwk cixcag

Gud roengz sam ciengh laeg

Gud roengz caet ciengh gvangq

Caux raen mboq caegcaemh

Caux raen raemx caegciengh

Caux raen mboq caegyaenx

Bya’inj ma cuengq gyaeq

Dap boux raeb ma coh

Doh boux doh bae gwn

Cou vuengz vunz gwn doh

Vuengz caux riu baxlangh
Vuengx caux angq baxrumh

Bae laj caux ndaej gwn 

Bae gwnz caux ndaej youq

Bawx dawz byoi bae sah

Yah dawz vaq bae saeg

Coeg dawz byoi haeuj gamj

Gamz dawz byoi haeuj vaengz

Ra mbouj raen doxndaq

Yah ndij bawx doxceng

Bawx ciuhgonq bawx rengz

Dingj dwk yah roengz lingq

Caenh dwk yah roengz laj

Yah caemhca raezhit

Yah caemhcit raezheu

Gou mbouj beu mbouj famh

Gou laeg byoi mwngz bawx

Naj gou bik baenz romj

Fwngz gou fuenx baenz a

Da gou coenx gou vuq

Mwngz gya’ndwi gou bawx

Doek cazlaeuj gaiq mwngz 

Daeuj cazndaengq gaiq mwngz 

Ndaej gwn mbouj ndaej bae

Ndaej bae mbouj ndaej hwnq

Ndaej sam bi bae’naj

Ndaej haj bi dauqlaeng 

Noh youq baq hazmuengz

Vueng youq ndoeng reih liu

Gaeuh youq laj rin cangz

Fangz youq bak bouxlaux

Bak bouxgeq baenz bauj

Bak bouxlaux baenz yw

Dangcangz baenz eihseiq
Caet haet baz vuengz get

Bet haet baz vuengz gyaej

Baz vuengz get lihraez

Bawx vuengz gyaej lihlinh

Bingh boux laemx boux reng

Seng boux haeuj boux ok

Guh yienghlawz mbouj doiq

Coih yienghlawz mbouj ndei

Bi bi ranz baenz bingh

Vuengz caux ndiep mbouj dwg

Vuengz caux caek mbouj ndei

Bae cam baeuq roxdoh

Bae cam mo loeggyap

Guh yienghlawz mbouj doiq

Coih yienghlawz mbouj ndei

Mou caet gaem ma gaj

Mou haj gaem bae soq

Mwngz guh noh gyang laep

Mwngz guh daep gyang haemh

Gyang laep mwngz caiq gwn

Gyang hwnz mwngz mo giq

Hawj bouxdauh daeuj yo

Hawj bouxmo daeuj soq

Dauh mbouj rox gag yo

Gou bae ndij dauh yo

Gou bae ndij dauh naeuz

Gou bae ndij mo coih 

Vuengz caux bit dawzcoij

Vuengz caux roix dawzcoenz

Vuengz caux dauq ranzhaz

Vuengz caux ma ranzgaeuq

Ma ranz naeuz ndij meh 

Ma ranz heh ndij baz

Meh vuengz cix mbouj caz

Baz vuengz naeuz caeux lingx

Vuengz guh noh gyang laep

Vuengz guh daep gyang haemh

Gyang haemh cingq caux gwn

Gyang hwnz vuengz mo’giq

Dauh mbouj rox gag yo

Mo mbouj rox gag coih

Bae heuh baeuq roxdoh

Bae heuh mo loeggyap

Vunz bae coux baeuq daeuj

Boux bae raez baeuq daeuj

Ranz baeuq youq laj gamj

Cingj bae daengz laj gamj

Mbanj baeuq youq laj bya

Cingj bae daengz laj bya

Daengz laj gamj henz ra

Daengz laj bya henz heuh

Baeuq lau ga mbouj ndaej

Baeuq lau daez mbouj miz

Ga mbouj ndaej mbouj ndei
Daez mbouj miz mbouj bik

Vuengz caux hauq dihdanz

Vuengz caux han dihdad

Gaiq lawz gaiq mbouj ndaej

Laex mbouj miz ndwi baeuq

Gaem haeuxnaz goq baeuq

Vaz haeuxvaeng goq baeuq

Fengq sacienz goq baeuq

Boh bitgeq goq baeuq

Meh gaeqlaux goq baeuq

Gaeq gauh gen goq baeuq

Cienz haj faen goq baeuq

Baeuq caux hauq coenz neix

Gou bae ndij dauh yo

Gou bae ndij mo coih

Dwngx faexsan baeuq daeuj

Ndang bouxlaux baeuq daeuj

Dawz bit maeg baeuq daeuj

Bax coeng saw baeuq daeuj

Baeuq daeuj youq gyaeuj daengq haemh neix

Baeuq daeuj naengh gyaeuj congz

Hawj baeuq daeuj bengbwi

Hawj baeuq daeuj coihcoenz

Bengbwi mbouj hawj nya

Coihcoenz mbouj hawj nyungq

Vuengz caux laeb bangva

Vuengz caux nda bangsoq

Vuengz guh noh gyang laep

Vuengz guh daep gyang haemh

Mou caet gaem caux gaj

Mou haj gaem caux soq

Gyaeuj mou dwk congz sang

Hangz mou dwk congz laj

San liu dwk bak bat

Bad liu dwk bak bwnz

Guh hot nyuz doxgya

Guh gut haz doxcug

Loeggyap caux roengz yo

Roxdoh caux roengz coih

Guh yienghnyaenx caux doiq

Coih yienghnyaenx caux ndei

Bi bi ranz cizcaih

Guh gaiq maz caux ndei

Ceiq gaiqmaz caux baenz

Raen gaiqmaz caux ndaej

Riengh caux miz mou yaen

Caux miz ngaenz daej loengx

Caux miz baengz moegmanh

Ranz vuengz ndei fungh gviq

Cwt gaiq biengz gaiq deih

Cwt gaiq boux rox gviq
Ciq gaiq boux ciuhlaeng

Boux ciuh laeng dou bij

Boux ciuhlaeng dou dawz

Seiz daem seiz dou lwnh

Mbouj lwnh yienghlawz gyae

Mbouj naeuz vae lawz wnq

Naeuz gaiq boux sujgya

Naeuz gaiq boux vazsingq

Loeng doxdwk laj gyaq

Loeng dozndaq henz feiz

Loeng naengh daengq naj lungz

Loeng rongh ndang naj baeuq

Loeng gwn beu rog rug

Saengq mug naj baeuq yah

Suj caux dingh guh caez

Suj caux ndaej guh hwnj

Yeh guh yienzneix coih

Yeh guh hoihneix bwi

Coenz neix damz baenzneix

Rangh neix bwi baenzneix

Cieng Daih 2  Mo Cauh Feiz

Sam gaiq sam vuengz ceiq 

Seiq gaiq seiq vuengz cauh

Ciuhgonq caengz cauh feiz

Ciuhgonq caengz ceiq hoh
Gwn noh ndip baenz a

Gwn bya ndip baenz nag

Gwn haeuxgok baenz lingz
Gwn nohnding baenz guk

Ndaej noh ra gaiq cauj mbouj raen

Ndaej bya ra gaiq iengj mbouj raen

Biengz vuengz gyoet baenz raemx

Biengz vuengz caemx baenz nae

Vuengz caux ndiep mbouj dwg

Vuengz caux caek mbouj ndei

Mbanj miz vuengz cam vuengz

Biengz miz baeuq cam baeuq

Bae cam baeuq roxdoh

Bae cam mo loeggyap

Baeuq roxdoh caux ap 

Mo loeggyap caux naeuz

Cauh feiz miz maz hoj

Boux rox cauh feiz ngaih

Cauh feiz laj goek mbon

Cauh feiz laj faex nguh

Mwngz raenh faex guh gaet

Mwngz daet faex guh gyaengh

Song boux guh ngih ngaz
Song boux fu ngaihva

Faex gep ndeu youq laj

Ra gep ndeu dwk gwnz

Faex gyaed bae gyaed ma

Faex daz bae daz dauq

Ok lidfeiz daih’it

Duz ronghrib dawz bae

Ok lidfeiz daihngeih

Duz siphaz dawz bae

Bae gwnz baenz feiz byaj

Bae laj baenz feiz ngieg

Ok lidfeiz daihsam

Lidfeiz sang gauh hoq

Aeu ngaihva ma ung

Aeu fwtfeiz ma boq

Cauh feiz dauq baenz feiz

Ceiq hoh dauq baenz hoh
Dawz bae laeng gyang reih

Lau remj reih gamjga

Dawz bae laeng gyang naz

Lau remj naz vuengzdaeq

Vuengz caux ndiep mbouj dwg

Vuengz caux caek mbouj ndei

Mbanj miz vuengz cam vuengz

Biengz miz baeuq cam baeuq

Caux cam baeuq roxdoh

Caux cam mo loeggyap

Cauh feiz dauq baenz feiz

Ciq hoh dauq baenz hoh
Baeuq roxdoh caux ap

Mo loeggyap caux naeuz

Mwngz raenh faex guh gaet
Mwngz daet faex guh gyaengh

Aeu caet saenj guh boux

Aeu gouj saenj guh meh

Dawz bae doq seiq hok

Dawz bae doq bak feiz

Dawz bae coq gyang ranz

Dawz bae an gwnz moh

Dawz ma an baksaeuq

Aeu namhnding ma daj

Aeuj namhhaj ma cuk

Guh baksaeuq remj feiz

Biengz vuengz ndwet baenz feiz

Biengz vuengz ndei baenz gaeuq

Ndaej noh miz gaiq cauj

Ndaej bya miz gaiq iengj

Baeuq caux riu baxrangh

Baeuq caux angq baxrumh

Ranz vuengz ndwet baenz feiz

Ranz vuengz ndei baenz gaeuq

Baeuq cauh leuq raemxrangz

Yah cauh gang raemxndaengq

Gyang haemh dawz haeuj ring

Gyang hwnz dawz haeuj hiengq

Dawz haeuj ring baksaeuq

Dawz haeuj hiengq daeuhfeiz

Dwk aen lauq ndeu ging

Dwk aen cingz ndeu vaq

Caux baenz byat daeuhfeiz

Vaq bae famh cojcoeng

Vaq bae doeng nguxdaih

Sam coj vuengz mbouj soengz

Cojcoeng vuengz mbouj youq

Gep ndeu doek bangx dah

Cingq caux baenz byat bya

Gep ndeu doek gyang naz

Cingq caux baenz byat haeux

Gep ndeu doek laj riengh

Caux baenz byat cwz vaiz

Gep ndeu doek ndaw loengx

Caux baenz byat ngaenzcienz

Gep ndeu doek byang gen

Caux baenz byat soij goenh

Baenz byat ok neix ma

Ien’gya ok neix daeuj

Doengfueng byat roengzdaeuj

Byat beixnuengx doxdawz

Namzfueng byat roengzdaeuj

Byat bohlwg doxceng

Saefueng byat roengzdaeuj

Byat gvanbaz doxndaq

Baekfueng byat roengzdaeuj

Byat yah bawx doxdwk

Cungqgyang byat roengdaeuj

Byat da daiq baih naj

Byat nuengxnax baih laeng

Gangj haemz dwk da’daiq

Haj fueng byat roengzdaeuj

Byat gwn bit gwn gaeq
Vuengz hoendoenx ndaw sim

Dwk sep fwngz mbouj ndaej

Vuengz gaem faex daem vaengz

Yaemz saeng gaeuh mbouj ndaej

Vuengz gaem faex daem raiq

Vuengz caux maiq baz youx

Dwkdaeu noh mbouj ndaej

Vuengz gaem faex daem ndoeng

Guk dawz meh ma’maeg

Gyaep nohmeh mbouj ndaej

Guk dawz daeg ma’daeu

Caeg ciengz ceh mbouj ndaej

Vuengz gaem faex daem loh

Dwk caeg dai bohgeq

Gaex ceh dai bohgoek

Vuengz caux naiq dazyoux

Vuengz caux doek baxloih

Mbouj rox loh lawz dwg

Mbouj rox caek lawz ndei

Caux cam baeuq roxdoh

Caux cam mo loeggyap

Dwk sep fwngz mbouj ndaej

Yaemz saeng gaeuh mbouj ndaej

Baeuq roxdoh caux ap

Mo loeggyap caux naeuz

Mwngz mij rox six mieng

Mwngz mij doeng six dah

Mwngz gaem faex daem vaengz

Mwngz caux dai lwgdaih

Mwngz gaem faex daem raiq

Mwngz caux maiq baz youx

Vuengz guh lawz mbouj ndei

Vuengz ceiq maz mbouj baenz

Raen gaiqmaz mbouj ndaej

Baeuq roxdoh caux ap

Mo loeggyap caux naeuz

Mwngz mbouj rox cib six baihlaj

Mwngz mij rox cib haj six baihgwnz

Aeu gaiqmaz baenz six

Sam ga roen doxdoq

Dingh gaiqde baenz six

Sam ga loh doxdoeng

Dingh gaiqde baenz six

Sam ga rij doxgap

Dingh gaiqde baenz six

Sam ga dah doxdeng

Dingh gaiqde baenz six

Gonj rinbanq baenz six

Gorungz youq gyang mbanj baenz six

Govanj youq gyang biengz baenz six

Govanj hung baenz six

Gorungz laux baenz six

Go’ndoek heu baenz six

Gobeu laux baenz six

Go’gauj hung baenz six

Gorungz bik baenz six

Bakdou aeu guh gvangq
Bakdangq aeu dongh cienz

Naeuz samcoj baenz six

Naeuz nguxdaih baenz six

Laux feizdaeuh baenz six

Baeuq remjfeiz baenz six

Six hogmou hogma mwngz miz

Six laeuzbit laeuzgaeq mwngz miz

Six aen rug mwngz miz

Siz gugfa mwngz miz

Six cazlaeuj mwngz miz

Vuengz guh maz mbouj ndei

Vuengz ceiq maz mbouj baenz

Caux cam baeuq roxdoh

Caux cam mo loeggyap

Baeuq roxdoh caux ap

Mo loeggyap caux naeuz

Mwngz guh noh gyang laep

Mwngz guh daep gyang haemh

Guh yienghneix caux doiq

Coih yienghneix caux ndei

Aeu gaeqdaih ma dog

Aeu gaeqroeg ma cam

Caux cam laux remjdaeuh

Caux cam baeuq remjfeiz

Cingq caux ok najliz

Cingq caux si najgaeq

Dwkcaeg ndaej gaeqsau

Dwkcaeg ndaej hoiqgeq

Dwksep fwngz caux ndaej

Yaemz saeng gaeuh caux ndaej

Dwkdaeu noh caux ndaej

Gyaep nohmeh caux ndaej

Vuengz caux ndei baenz gaeuq

Coenz neix damz baenz neix

Coenz neix bwi baenz neix

Cieng Daih 3  Mo Rouh Hoenz Haeux

Sam gaiq sam vuengz ceiq

Seiq gaiq seiq vuengz cauh

Gonq fuz laep fuz lienz

Gonq fuz dien fuz deih

Dien mij cauh gaiqmaz

Deih mij cauh gaiqmaz

Dien mij ceiq go’gauj

Deih mij cauh go’gai

Vunz lai mij rox cauh

Biklik cauh diendeih

Buenzguj ceiq yaemyiengz

Cauh guh mbwn goemq ndaen

Saenznoengz cauh hoenzhaeux

Yienhsouj cauh hoenzbya

Vuengz Caetga cauh rij

Boux roxgviq cauh biengz

Cauh caegboh hanqvuengz

Cauh biengz yah hoendoenz
Cauh hoenz ciuh gauhcoj

Ciuhgonq bo mij sang

Mbwn ndij ndaen doxgyaq

Naz ndij fwj doxdaeb

Gip ndaundeiq coq swj

Fwngz gaem fwj guhcaemz

Yah daem sak daemj mbwn

Baeuq bag fwnz daemj fwj

Bi gyapceij yenznenz

Doek sam duz nengzyae

Doek sam meh nengzcoengz

Doek duzyae ndeu hung

Doek duzcoengz ndeu laux

Haemh de gaet gyizgyaed

Haet de gaet cixcingh

Song gep bae song fiengh

Seiq gep bae seiq baih

Gep ndeu hwnjbae gwnz

Couh baenz mbwn coux byaj

Gep ndeu roengzbae laj

Cauh baenz deih coux vunz

Byaj raez rumz gwnz mbwn

Fwn doek daengz laj deih

Hoendoenz roengz cauh biengz

Buenzguj seng beksingq

Cauh guh daemz gwn bya

Cauh guh naz gwn haeux

Sam nyied dwg seiz reih

Seiq nyied dwg seiz naz

Raemx doek dwngj sixsaz

Raemx doek naz sixsag

Roih gwnz guh dieggyaj

Roih laj guh mehnaz

Aeu haeuxcid bae gwenz

Aeu haeuxciem bae byauq

Ngeih cib haj vuengz loek

Ngeih cib roek vuengz ndaem

Caet nyied haeux rieng raez
Bet nyied haeux baenz dan

Gouj nyied hanz bae rap

Naed haeux gauh makbug

Rieng haeux gauh rieng maz

Lae bae ram mbouj ndaej

Hanz bae rap mbouj ndaej

Sam boux doq gwn naed

Caet boux doq gwn riengz

Mbouj ndaej ciengx daengx biengz

Mboujndaej gueng daengx deih
Ciuhgonq raemx dumh mbwn

Ciuhgonq fwn dumh fwj

Mbouj lij bo lawz sang

Mbouj lij ngamz lawz hawq

Dan lij bo langzlaux

Dan lij bo ngauzsan

Dan lij ranz langzhanq

Dan lij ngamz couhmiz

Daengx haeux byaek bae boz gizde

Daengx duz hix bae youq gizde

Dumh ndaej sam hop nduj

Dumh ndaej gouj cib ngoenz

Raemx gag mboek baenz vaengz

Raemx gag roengz baenz raiq

Hoendoenz roengz cauh biengz

Buenzguj cauh beksingq

Cauh guh sam bak roek vae haeux

Cauh guh sam bak roek vae vunz

Dingh bouxvaj bouxgvai

Dingh bouxhoj bouxmiz

Dingh bouxndei bouxyak

Hoendoenz rox yienz rox

Buenzguj cauh yienz cauh

Cauh guh mbanj guh biengz

Cauh guh cou guh yienh

Cauh guh reih guh naz

Cauh sam bak daemz bya

Cauh haj bak naz haeux

Hoendoenz rox cauh mbwn

Lauxgun cauh diendeih

Laj deih miz lwgminz

Laj mbwn miz beksingq
Miz vunz mbouj miz haeux

Gwn haz baq guh ngaiz

Gwn nywjvaiz guh fwx

Gwn nywjbaq hix caz

Gwn nywjhaz hix mbwq

Lwgnyez gwn mbouj maj

Lwggyax gwn mbouj hau

Lwgsau gwn mbouj maeq

Lwgsaeq gwn dai roz

Cinvuengz rox yienz rox

Buenzguj cauh yienz cauh

Cauh guh haeux ciengx biengz

Haeux youq baih Yiengloz

Haeux youq bo Ngauzsan

Haeux youq ranz Langzhanq

Haeux youq ngamz Coumiz

Ruz bae coux mbouj ma

Saz bae coux mbouj ndaej

Heuh lauxmbanj daeuj siengj

Ndij bouxbiengz roengz suenq

Miz boux ndeu bak soem
Miz boux ndeu bak raeh

Hawj roeg bae ndij fou

Hawj nou bae ndij gaet

Hamj haij bae lixlez

Hamj ni bae lixlinh
Nou youq goek gaet goek

Roeg youq byai gaet byai

Nou ndaej nou gag moek
Roeg ndaej roeg gag rom

Nou bae youq aen ndoeng

Roeg bae soengz bangx baq

Vuengz dauq niemh mbouj dwg

Vuengz dauq siengj mbouj ndei

Bae cam Baeuq roxdoh

Bae cam Mo Loeggyap

Baeuqroxdoh caux ap

Moloeggyap caux naeuz

Mwngz guh sam cib gaep

Mwngz guh caet cib vangx

Dawz bae dwk bak ngamz

Dawz bae gang bak lueg

Nou gvaqma cix dawz

Roeg gvaqbae cix ndaej

Doiq din swix vuengz ma

Doiq din gvaz vuengz dauq

Ndwn dawz coenz baeuq daengq

Naengh dawz coenz baeuq naeuz

Gaep bae dwk giz gaeb

Vangx bae dwk giz congh

Nou ma daengz cix dawz

Roeg ma daengz cix ndaej

Ndaej song duz roegraeu

Ndaej song duz gaeqe

Lwgvuengz gvai yienz gvai

Lwgvuengz caux lingzgiuj
Din cix dieb hangz laj

Fwngz cix aj hangz gwnz

Raen haeuxgyap bi’gyai

Raen haeuxdaiz bi’gvaq

Ndaej sam naed haeuxreih

Ndaej seiq ngveih haeuxnaz

Dawz bae fat doh biengz

Dawz bae gung beksingq

Dawz bae ung guh ceh

Dawz ma ceh guh faen

Ngoenz saen dawz bae byauq

Dawz bae byauq doengh naz

Dawz bae ndaem byang doengh

Caet nyied haeux couh fanz

Seiz dan haeux caux fag

Naed haeux gauh makbug

Rap riengz ndeu mbouj ndaej

Song gvanbaz doxndaq

Song gvanyah doxceng

Aeu moegloih ma dub

Aeu honsak ma mboengj

Naed haeux saq baxnyenz

Naed haeux siz baxsag

Dawz bae vid gyang doengh

Dawz bae byeuq doenghnaz

Naed ndeu doek bangx baq

Bienq baenz haeux hazmuengz

Naed ndeu doek aen suen

Bienq baenz haeux bak vaiz

Naed ndeu doek din sok

De bienq baenz haeuxdaeq

Naed ndeu doek din ciengz

De bienq baenz haeuxvaeng

Naed ndeu doek gyang reih

De bienq baenz haeuxfiengj

Naed ndeu doek gyang doengh

Bienq baenz haeuxciemcoj

Bienq baenz haeux nohcwz

Bienq baenz haeuxfaiqcid

Bienq baenz haeuxdaizfox

Baenz haeuxsuen haeuxciem

Baenz haeuxlaeng haeuxsuen

Naed noix baenz haeuxciem

Naed laux baenz haeuxsuen

Haeuxreih doek byai bo

Haeux fuenx doek bangx lingq

Ngeih sam nyied gau cin
Daengx vunzlai hwnq romh

Cieng daih’it gvenghgveiq

Cieng daihngeih bid raez

Gvenghgveiq heuh guh naz
Bidhaz raez doek gyaj

Mbungqmbaj cwz daeh bwnh

Byaj raez rumx gwnz mbwn

Fwn doek daeuj laj deih

Doek sam ngoenz mbouj dingz

Doek caet ngoenz mbouj duenh

Boh gvet mieng bae naz

Lwg vaz mieng raemx langh

Raemx giengh dwngj sizsaz

Raemx daengz naz sizsag

Aeu vaizcoh bae faek

Aeu vaizdaeg bae cae

Aeu haeuxsuen ma lwd

Aeu haeuxcid ma lot

Sam ngoenz ceh roengz raemx

Seiq ngoenz dawz hwnj faengq

Ngoenz ndei dawz bae vanq

Ngoenz saen dawz bae byauq

Haeux doek namh couh baenz

Haeux doek ndaen couh maj

Gyaj doek namh couh sang

Ngeih cib haj ngoenz loek

Ngeih cib roek couh ndaem

Caeuxyah daz guh log

Bouxsai dok guh gaem

Gyaj raizfaenz gyang naz

Gyaj raizva gyang doengh

Ndaej sam hop baenz gyaj

Ndaej haj hop baenz ndai

Ndai nduj gyaep ndai laemh

Caet nyied haeux couh fanz

Bet nyied haeux baenz dan

Gouj nyied hanzloh gvaq

Bet nyied vuengz bae yawj

Gouj nyied vuengz bae yaemq

Baenz go mbouj baenz riengz

Miz riengz mbouj miz naed

Haeuxreih vuengz daiva

Haeuxnaz vuengz daingoh

Haeuxnaz vuengz ok goenq

Sim vuengz daih fanznauj

Vuengz caux daih dauzheiq

Bae cam Baeuqroxdoh

Bae cam Moloeggyap

Baeuqroxdoh caux ap

Moloeggyap caux naeuz

Mwngz bae dap bangva
Mwngz bae nda bangrouh

Coux hoenz haeux couh ma

Coux hoenz gyaj couh baenz

Vuengz dawz coenz baeuq daengq

Naengh dawz coenz baeuq naeuz

Vuengz daeuj dap bangva

Vuengz ma nda bangrouh

Rouh haeux vuengz ma naz

Rouh bya vuengz ma daemz

Haeuxreih vuengz dauq baenz

Haeuxnaz vuengz dauq fag

Vuengz dauq miz haeux ce

Vuengz dauq ceh haeux gwn

Gwn bya mbouj gwn gyaeuj
Gwn haeux mbouj gaeuj sangq

Laj deih vuengz bingzan

Biengz fung’yungz cwxcaih

Biengz vuengz ndwet baenz feiz

Biengz vuengz ndei baenz gaeuq

Gaiq de vunz ciuhnduj

Gaiqde boux ciuhgonq

Cwt gaiq boux rox gviq

Geiq gaiq boux ciuhlaeng

Daengz gaiqgou ciuhneix

Ciuhgonq dawz ma beij

Ciuhneix gou ma dawz

Seizneix gou ma lwnh

Mbouj lwnh yienghlawz gyae

Mbouj naeuz vaelawz wnq

Lwnh naeuz boux sujgya

Hoenzhaeux de sixsanq

Hoenzhaeux de banh bae
Vuengz daeuj dap bangva

Vuengz ma nda bangrouh

Rouh hoenzhaeux dauq ma

Ra hoenzhaeux dauq daeuj

Ma bwij hoenz ma bwij hoenz

Sam cib vae haeuxreih hix ma

Seiq cib vae haeuxnaz goj dauq

Hoenz bae sam doengh laj hix ma

Hoenz bae haj doengh gwnz goj ma

Hoenz haeuxgyap bi’gyai goj ma

Hoenz haeuxdaiz bi’gvaq goj ma

Hoenz haeuxfiengj geh haz goj ma

Hoenz haeuxnaz geh ngox goj ma

Cieng Daih 4  Mo Rouh Hoenz Vaiz Hoenz Cwz

Sam gaiq sam vuengz ceiq

Seiq gaiq seiq vuengz cauh

Ciuhgonq fih cauh vaiz

Mbouj miz vaiz dawz naz

Mbouj miz vaiz daz rauq

Mbouj miz vaiz cae reih

Sunvuengz rox yienz rox

Buenzguj cauh yienz cauh

Cauh cwz cauh bangx daemz

Song gaeu ngaem dauq naj

Cauh vaiz cauh bangx dah

Song gaeu aj dauqlaeng

Cauh yiengz cauh din ciengz

Rieng de lengz gyaeujhoq

Cauh vaiz cauh dieg nyungz

Ung vaiz ung dieg laeuh

Aeu faexfung guh ga

Aeu lwgmyaz guh cij

Aeu faexgoj guh ndok

Aeu rongcieg guh saej

Aeu rinluenz guh daep

Aeu mamhnding guh noh

Aeu rongzdoq guh dungx

Rinraiq guh ribliz

Aeu byai mid guh gaeu

Aeu mbaw raeu guh linx

Aeu mbaw rong guh rwz
Aeu so’moeg guh lwed

Dawz bae moek dieg nyungz

Dawz bae ung aen rungh

Sam haet vuengz bae yawj

Gouj haet vuengz bae yaemh

Raen baenz bak gaxngaeu

Raen baenz gaeu gaxngangh

Aeu cagndaij bae daz

Aeu cagmaz bae nengh

Lwgvuengz cauh mbouj ma

Lwgvuengz daz mbouj hwnj

Vuengz dauq ndwi cazluh

Vuengz dauq byouq cazlaeuz

Bae cam Baeuqroxdoh

Bae cam Moloeggyap

Baeuqroxdoh dauq ap

Moloeggyap dauq naeuz

Aeu mat faz cwn gonq

Cagndaij con riengz laeng

Dawz bae langj laeng rwz

Boux ndeu nengh caux ma

Boux ndeu daz couh hwnj

Cing vaiz daeuj dizdaed

Fad vaiz ma dizded

Dawz ma cuengq gyang doengh

Dawz bae cuengq doenghnaz

Gwn nywjvaeq fizfaz

Gwn nywjhaz fizfad

Gyangngoenz haemh baxyai

Gyangngoenz baiz roengz congh

Cing vaiz lamh laj canz

Lwglan doengz daeuj coh

Bouxlaux doengz daeuj caemz

Dawz ma ciengx guh cungj

Dawz ma fung guh faen

Doh hop vaiz couh fanz

Seiz dan vaiz caux ceh

Baenz sam meh gaeu aj

Baenz haj meh gaeu banz

Miz lwgvaiz daih’it

Mdaej hai daemz gwn bya

Miz duz vaiz daihngeih

Ndaej dawz naz gwn haeux

Miz duz vaiz daihsam

Ndaej aeu bawx gwn rengz

Miz duz vaiz daihseiq
Ndaej gai aeu ngaenz sawj

Vaiz vuengz ceh baenz lug

Vaiz vuengz boz baenz byuk

Reih ciuhgonq mbouj gyaz

Naz ciuhgonq mbouj humx

Vaiz haeuj reih gamjga

Vaiz haeuj naz vuengzdaeq

Gamhga caux bae laeh

Vuengzdaeq caux bae faenz

Vaiz caux laemx daznai

Vaiz vuengz dai dazled
Gyaeujvaiz ce haenz naz

Saej vaiz myaz gyang doengh

Hoenz vaiz vuengz seiqsanq

Hoenzvaiz vuengz banh bae

Baenz byat ok nyinh ma

Baenz nya ok nyinh daeuj

Hoenz haeuj bak vaizhau

Hoenz haeuj lauz Nguxhaij

Ndaej sam hop bae’naj

Ndaej haj hop daulaeng

Vaiz vuengz baenz dairoz

Vaiz vuengz baenz hozgawh

Mbangj duz dai gyang doengh

Ciengh duz dai doenghnaz

Mbangj duz dai laj caz

Ciengh duz gyaz laj riengh

Ciengh duz dai guengh saeu

Vaiz dai mued dai liux

Hoj duz vaiz dawz naz

Hoj duz vaiz daz rauq

Mbouj miz vaiz cauh cae
Aeu vunz bae dawz naz

Hawj vunz bae daz namh

Haemh de gangz ndang naet

Hwnz de gangz ndang in

Bouxbuenq haeuj cam vax

Bouxgaz haeuj cam ndei

Haemh mwngz gangz ndang naet maz vuengz

Hwnz mwngz gangz ndang get maz vuengz

Boh vuengz dap coenz han

Boh vuengz vanz coenz hauq

Hoj duzvaiz dawzrauq

Hoj duzvaiz cauhcae

Biengz lawz miz vaiz gai

Baih lawz miz vaiz haih

Bouxbuenq dap coenz han

Bouxgaz vanz coenz coh

Langzcung miz vaiz gai

Langzcai miz vaiz haih

Haet laeng romh baxyai

Boh lwg rung ngaiz raeuj

Boh bawx cawj haeux romh

Vuengz aeu ngaenz coq ndang

Vuengz aeu cienz coq daeh

Bae daengz haw Langzcai

Bae daengz baih Langzcung

Langzcung miz vaiz gai

Langzcai miz vaiz haih

Cawx meh vaiz cibcaet

Aeu daeg vaiz cibbet

Dienbingz dawz ma daengj

Maxloengz dawz ma momh

Ndaej vaiz ma didad
Fad vaiz ma dided

Dawz ma ciengx guh cungj

Dawz ma fung guh faen

Ciengx guh cungj mbouj baenz

Ciengx guh faen mbouj ceh

Ciengx vaizmeh mbouj miuz

Miz deh ndeu rox hauq

Miz laux ndeu rox naeuz

Bae cam Baeuq roxdoh

Bae cam Mo loeggyap

Baeuq roxdoh caux hauq

Mo loeggyap caux naeuz

Mwngz bae dap bangva

Mwngz bae nda bangrouh

Vuengz ei cih baeuq guh

Vuengz ei bak baeuq naeuz

Vuengz dauqma cuenz guh

Vuengz dauqma rouhhoenz

Ciengx vaizcungj dauq baenz

Ciengx guh faen dauq ceh

Ciengx vaizmeh dauq miuz

Baenz cib duz gaeu aj

Baenz haj duz gaeu banz

Ranz dauq ndei baenz gaeuq

Gaiqde vunz ciuhnduj

Gaiqde boux ciuhgonq

Cwt gaiqboux rox gviq

Geq gaiq boux ciuhlaeng

Lwnh ma daengz ciuhneix

Gou naeuz boux sujgya

Gou naeuz boux vazsingq

De naeuz saemq vaizhau

De naeuz cauz vaizcungj

Naeuz hoenz de seiqsanq

Naeuz hoenz de banh bae

Hoenz bae sam fueng laj

Hoenz bae haj fueng gwnz

Cib meh vaiz gaeu aj goj ma

Haj meh vaiz gaeu banz goj ma

Vaiz gaeu daengj goj ma

Daeg vaiz roz goj ma

Saemq vaiz hau hix ma

Cauz vaiz fuenx hix ma

Daeuj ndij lingz muengzdauz

Daeu cwz hau cwz ndangh

Daeuj ndij lingz muengzsaeu

Daeuj cwz gim cwz nding

Ma bah hoenz ma bah hoenz

Ma ndij lingz muengzfung

Daeuj cwz mong cwz banq

Ma bah hoenz ma bah hoenz

Cieng Daih 5  Mo Rouh Hoenz Mou

Sam gaiq sam vuengz ceiq

Seiq gaiq seiq vuengz cauh

Ngieg gouj gyaeuj cauh sueng

Lungz gouj gyaeuj cauh mboq

Liuz sanhmeiq cauh youx

Roeg gouj gyaeuj cauh mak

Boux an lag cauh vaiz

Yah gouj gyaeuj cauh mou

Cauh mou cauh congh dou

Cauh mou cauh roq ciengz

Cauh mou cauh dingh gyuek

Cauh mou cauh lueg laeg

Ronggya daeuj guh naeng
Faiqgung daeuj guh noh

Rongzdoq daeuj guh dungx

Byaekmbungj daeuj guh saej

Ngveihnganx daeuj guh da

Makmyaz daeuj guh cij

Laeujsaek daeuj guh lwed

Diz faz raeh guh rib

Aeu hazndok guh ndang

Aeu hazganz guh ga

Cauh ndang mou baenz doh

Sam haet vuengz bae yaemh

Gouj haet vuengz bae yawj

Raen baenz ga lizliengh

Raen baenz yiengh lizlingz

Bae gaet gut sizsaz

Bae gaet haz sizsat

Vuengz aeu songz bae coq

Rap ma dwk byai canz

Bang dawz haeuj laj riengh

Doengz dawz ruq bae gueng

Mou cib ngoenz cib maj

Mou haj ngoenz haj laux

Nangz ok gwnz daeuj gvax

Nangz ok laj daeuj gyaq

Gai mou ndaej cib cangz

Caux miz rouh daih’it

Ndaej cawx daemz gwn bya

Caux roengz rouh daihngeih

Ndaej cawx naz gwn haeux

Caux roengz rouh daihsam

Ndaej ciengx lwg ciengx baz

Caux roengz rouh daihseiq

Ndaej diz goenh dwk gen

Caux roengz rouh daihhaj

Ndaej miz ngaenz sawjyungh

Caux roengz rouh daihroek

Ndaej gaj bae gaj cai

Caux roengz rouh daihcaet

Ndaej guh cai guh goengq

Caux roengz rouh daihbet

Ndaej ok Raemq guh vuengz

Caux roengz rouh daihgouj

Ndaej miz ngaenz cuengqmax

Caux roengz rouh daihcib

Ranz vuengz ndwet baenz feiz

Mou ciuhgonq mbouj gyaz

Naz ciuhgonq mbouj humx

Aeu faex ngox guh faq

Aeu gyapgya guh hengh

Mou liuh sam doengh laj

Mou liuh haj doengh gwnz

Mou bae gwn haeuxnaz

Gwn haeuxnaz vuengz vaih

Daep vuengz haemz lizlaex

Mbei vuengz haemz lizlingh
Vuengz dawz naq bae nyingz

Deng dungxhaeux duzmou

Duz mou laemx caznai

Heuh beixnuengx bae heh

Heuh vunzlai daeuj ndij

Cax bae donj guh dingz

Gyaeujmou dwk haenznaz

Caux doengz daen hwnj fwj

Bae laeng ciengx gaej baenz

Baenz byat ok neix ma

Ciengx moudaeg mbouj ceh

Ciengx moumeh mbouj baenz

Mbangj duz hix daingoenh

Mbangj duz hix guk dawz

Mbangj duz mok mbouj gwn
Bi laeng ciengx mbouj baenz 

Mbouj rox loh lawz dwg

Mbouj dwg loh lawz ndei

Bae cam Baeuq roxdoh

Baeuq roxdoh caux hauq

Yah buenzguj caux naeuz

Hoenz mou mwngz siusanq

Naeuz hoenz mou banh bae

Mwngz ndaej dap bangva

Mwngz ndaej nda bangnauh

Duzbit gyaeb duzgaeq

Yienghde dap bangva

Dawz daeuj dap bangnauh

Gaiqde vunz ciuhnduj

Gaiqde boux ciuhgonq

Ciuh damq ciuh daeuj beij

Ciuhneix gou ma dawz

Seizneix gou ma lwnh

Mbouj lwnh bouxlawz gyae

Mbouj naeuz vaelawz wnq

Hoiq naeuz boux sujgya

Ciengx moudaeg mbouj ceh

Ciengx moumeh mbouj baenz

Ngoenzneix daeuj coux hoenz

Ma bwij hoenz roengz bwij singq

Daeuj ranz gwn mok imq

Lwg mwnz gauh duzvaiz

Lwg lai gauh duzgiengh
Mou daeuj lai mbouj dauq

Mou daeuj nauq mbouj bae

Vax dawz ma doengzcomz

Rom dawz ma doengzgyonj neix leux

Cieng Daih 6  Mo Rouh Hoenz Bit Gaeq
Sam gaiq sam vuengz ceiq
Seiq gaiq seiq vuengz cauh

Yah vuengz vih cauh gaeq

Gwn caeuz daeuj ok gyaeq

Caux ok gyaeq byai canz

Caux roengz nguh hwnj bwn

Mehbit cix ok gyaeq

Hawj mehgaeq faeg lwg

Sam cib ngeih baenz lwgbit

Ngeih cib it baenz lwggaeq

Cauh gaeq cauh ndaw ndoeng

Gaeq roengz daeuj gyang doengh

Haeuxcid vuengz bae gwenz

Haeuxciem vuengz bae byeuq

Gaeq daeuj gwn haeuxgok

Ok daeuj gwn haeuxcid

Vuengz gyaep aeu coq raep

Vuengz gaeb aeu coq roengq

Rap coq mbaq vuengz ma

Dam coq ndang vuengz daeuj

Dawz ma fungh guh faen

Ceh cib meh gouj boux

Gaeqlwg riengz laidaih

Ok hog bae saiq nengz

Giz hawj saiq mbouj saiq

Saiq suen byaek vuengz roz

Saiq suen ho vuengz mued

Meh vuengz faex cix fwd
Lwg vuengz gaem cih fad

Gaeq vuengz saet bae nya

Gaeq vuengz saet bae baq

Langzyiuh daeuj lihlaz

Langza daeuj lizlinh

Yiuh dawz gaeq bae caz

A dawz gaeq bae faex

Duz ndaej daep gwn daep

Duz ndaej saej gwn saej

Mbangj duz ndaej gwn noh

Gaeq vuengz baenz hoenz lwi

Gaeq vuengz baenz dai mued

Baenz byat ok neix daeuj

Ndaej sam haet bae’naj

Ndaej haj haet dauqlaeng

Gaeq vuengz dai laj riengh

Bit vuengz dai bak ringj

Ciengx duz dai aen roengq

Ciengx duz dai din lag

Ciengx duz dai ndaw ranz

Meh gaeqhenj yej dai

Meh gaeqraiz yej mued

Gaeqboux dai mbouj haen

Gaeqnya dai leux lwnh

Miz dah ndeu rox hauq

Bae cam mo loeggyap

Baeuq roxdoh caux ap

Mo loeggyap caux naeuz

Sou bae dap bangva

Sou bae nda bangrouh

Rouh aeu hoenz din cok

Rouh aeu hoenz rog dou

Vuengz dawz coenz baeuq daengq

Naengh dawz coenz baeuq naeuz

Rouh hoenz gaeq ma ya

Gaeq vuengz ceh gvax baenz mbaj

Gaeq vuengz gvax baenz hoenz byuk

Gaiqde vunz ciuhnduj

Gaiqde boux ciuhgonq

Cwt gaiq boux roxgviq

Ciq gaiq boux ciuhlaeng

Daengz gaiq boux ciuhneix

Ciuhgonq dawz ma beij

Ciuhneix gou ma dawz

Seizneix gou ma lwnh

Mbouj lwnh yienghlawz gyae

Mbouj lwnh vaelawz wnq

Hoiq naeuz boux sujgya

Hoiq naeuz boux vazsingq

Naeuz gaeq de hoenz lwi

Naeuz gaeq de dai mued

De daeuj dab bangva

De daeuj nda bangrouh

Rouh hoenz dauq ranzhaz

Rouh hoenz ma ranzgaeuq

Ma bwij hoenz bah gaeq

Sam cib hoenz gaeqmeh goj daeuj

Seiq cib hoenz gaeqboux goj daeuj

Ma daengx meh lienz lwg

Hoenz ma lai mbouj dauq

Hoenz ma ning linzlinz

Cieng Daih 7  Mo Rouh Hoenz Bya
Sam gaiq sam vuengz ceiq 

Seiq gaiq seiq vuengz cauh

Gonq fuz laep fuz lienz

Gonq fuz dien fuz deih

Dien fih ceiq gaiq maz

Deih fih ceiq gaiq maz

Dien fih ceiq go’gauj

Deih fih cauh go’gai

Vunzlai fih rox cauh

Mbwn ndij ndaen doxgoeb

Baenz gonj rin gyaekgyuem

Baenz gonj ranx gyaekgyumh

Song bohmeh nengzyae

Song bohmeh nengzcoengz

Nengzyae ciuhgonq hung

Nengzcoengz ciuhgonq laux

Bak de soem yiengh mid

Rib de soem yiengh yangj

Rox gaet ndaw doxok

Rox gaet rog doxhaeuj

Rin couh bag song fiengh

Rin coux fiengh song baih

Gip ndeu hwnjbae gwnz ndij byaj

Gip ndeu roengzbae laj ndij ngieg

Gyajraez rumh gwnz mbwn

Ngieg laeh raemx dah haij

Gip ndeu hwnjbae gwnz 

De baenz cib saeu nduj

Gip ndeu roengzbae laj

Cauh baenz gouj lungz daeux

Fwn doek daengz laj deih

Ngieg gouj gyaeuj cauh sueng

Lungz gouj gyaeuj cauh dah

Diemj gyaeuj gvaqma bo song bo

Yo hoz gvaqma rangh song rangh

Aeu rieng fad guh rij

Aeu din vet guh dah

Cauh guh biengz dahloengh

Cauh baenz doengh dahlog

Biklik cauh diendeih

Buenzguj ceiq yinhyangz

Lauxgun cuenz fanh guek

Cauh fanh guek laj ndaen

Cauh baenz minz beksingq

Dingh dienyah laj mbwn

Cauh guh vunz lajdeih

Mbanj cib ngeih lwg vuengz

Biengz cib ngeih lueg guek

Boux ndeu hwnjbae gwnz ndij byaj

Boux ndeu roengzbae laj ndij ngieg

Boux ndeu haeuj lueg bae ndij six

Boux ndeu haeuj fwj bae ndij baed

Boux ndeu haeuj laep bae ndij miuh

Song boux bae son hak

Song boux hag sawging
Son sawhak mbouj hingz

Son sawging mbouj rox

Meh vuengz hauq dizdanz

Boh vuengz cam dizdad

Cauh guh loek guh fai

Cauh guh liengz guh leih

Guh yiengh youq cauh fai

Guh yiengh youq baiz rij

Bae ndij yiuh guh rongz

Bae ndij coeng guh doengz

Bae raen coeng miz liuz

Bae raen yiuh miz faz

Liuz ma dwk baihgvaz

Faz bae dwk baihswix

Liuz faen bae fei ma

Haex faz haeuj bae laj

Noh faz ma dauq gwnz

Diz guh van bak aj

Diz guh cax bak bien

Van baenz dwk faex roz

Cax baenz dwk faexgyaengh

Faex roz baenz saeu liengz

Faex gyaengh baenz saeu leih

Dawz bae dwk ndoeng gvangq

Dawz bae gyang ndoeng hung

Dwk ngoenz gaenj song gaenj

Raen ndaej diuz song diuz

Dawz ma ce sokdah

Dawz ma ce rieng raemx

Ngoenz ndei vuengz bae laeb

Ngoenz ndei vuengz bae san

Seiq nyied laeb ngoenzsaen

Raemx daengz caux mbouj lak

Sam nyied laeb ngoenzhaih

Daihbaih gyoeb doekngviz

Ngoenz de ndei laeb leih

Raemx couh giengh lizlez

Raemx gvaqdaeuj lizlangh

Sam ngoenz vuengz bae yawj

Gouj haet vuengz bae yaemh

Roengz duz bya ndeu mbwk

Roengz duz coeg ndeu laux

Gyaep de gauh aen bwnz

Saenj mumh gauh diuz cag

Saenj heuj gauh faenz rauq

Vuengz aeu cax bae faenz

Vuengz aeu saen bae dwk

Dwk duzbya roengz vaengz
Gaemh duzbya roengz haij

Roengz haij bae lixlez

Roengz ni bae lixlaeh

Duz gwnz deuz bae laj

Duz laj deuz bae gwnz

Liengz mbouj roengz bya mbwk

Leih mbouj doek bya laux

Sam haet bienq sam naj

Haj haet bienq haj loh

Bienq baenz ngieg aen sueng

Bienq baenz lungz aen haij

Bienq ma youq bangx fai

Bienq ma dai bangx rij

Youq gyang rij daxnai

Dai gyang liengz daxlied

Sam haet vuengz bae yawj

Gouj haet vuengz bae yaemh

Raen de iet daznai

Raen de dai dazled

Suk din swix vuengz ma

Doiq din gvaz vuengz dauq

Bae cam Baeuq roxdoh

Bae cam Mo loeggyap

Baeuq roxdoh dauq hauq
Dauh Loeggyap couh naeuz

Mwngz dwk bya roengz raemx

Mwngz gaemh bya roengz rij

Gaiq de ngieg aen sueng

Gaiq de lungz aen haij

Sam haet vuengz bae muengh

Caet haet vuengz bae soengq

Bae guh byat aen daemz liengz

Bae guh cieng aen leih

Doiq din swix vuengz ma

Doiq din gvaz vuengz dauq

Vuengz ma nauh bangva

Vuengz ma nda bangbyat

Ma guh byat roengz liengz

Ma guh cieng roengz leih

Soengq lwgngieg bae sueng

Soengq lwglungz bae haij

Aeu sam seng bae sax

Aeu haj seng bae soq

Rouh hoenz gaeuh geizloeg

Rouh hoenz coeg geizhenj

Rouh hoenz banq geiz nding

Doh hop haeux coux daengz

Dauq daengz bi gouj nyied

Gouj nyied haeux caz bongz

Bya doengzbungz roengz leih

Ndaej cib rap gouj ram

Ndaej ram liux ram moq

Gaiq de vunz ciuhnduj

Gaiq de boux ciuhgonq

Cwt ma boux rox gviq

Geq gaiq boux ciuhlaeng

Daengz gaiq vunz ciuhneix

Ciuhgonq aeu ma beij

Ciuhneix gou ma dawz

Seizneix gou ma lwnh

Mbouj lwnh yienghlawz gyae

Mbouj naeuz vaelawz wnq

Gou naeuz boux sujgya

Gou naeuz boux vaz singq

De guh byat aen daemzliengz

De guh beng aen leih

Rouh hoenz bya ma daemz

Ma bwij hoenz ma bwij hoenz

Gaeuh gyaep loeg goj ma

Coeg gyaep laux goj ma

Haux geiz henj goj ma

Banq geiz nding goj ma

Byacoeg giengh roengz liengz

Riengnding bungz roengz leih

Roengz cix cien cix fanh

Gou naeuz baeuq sujranz

Gou naeuz gvang lomzbuh

Gou naeuz boux sujgya

Gou naeuz boux vazsingq

Gwn bya mbouj gwn gyaeuj

Gwn haeux mbouj gaeuj cung

Laeuj roengz hengz laeuj roengz hengz

Cieng Daih 8  Mo Cauh Ranz Suen Muengx

Ciuhgonq fij cauh yangj
Gonq fih rox cauh suen

Hoenzdoenz roengz cauh sieng

Cangliengz roengz cauh suen

Baeuq roxdoh roengz cauh

Mo loeggyap roengz cauh

Ciuhgonq fih cauh gaep

Vuengz langzhanq roengz cauh

Ciuhgonq fih cauh ranz

Vuengz sanhhuz roengz cauh

Ciuhgonq fih cauh loek

Vuengz Bifang roengz cauh

Bifang roengz cauh loek

Sanhhuz roengz cauh ranz

Langzhanq roengz cauh yiuj

Ciuhgonq fih cauh muengx

Vuengz Dahnez roengz cauh

Ciuhgonq fih cauh re

Vuengz Lozlaz roengz cauh

Lozlaz roengz caux cag

Dahnez roengz cauh muengx

Cauh saeng cauh seiq raeb

Cauh muengx cauh cib saeu

Yo laeuz yo seiq gok

Cauh naz cingq cauh cih

Cauh reih cingq cauh lienz

Cauh cienz cingq cauh congh

Cauh guh giq gaiq roeg

Cauh guh goek gaiq mak

Cauh doh sok gaiq rin

Cauh demh rin gwn raemx

Doq daemj rok baenz baengz

Aen daemj aen cauh doh

Loh daemj loh cauh leux

Coenz neix damz baenzneix

Hot neix naeuz baenzneix

Rangh neix bwi baenzneix

Sam gaiq sam vuengz ceiq

Seiq gaiq seiq vuengz cauh

Ciuhgonq caengz cauh beu

Beu ciuhgonq mbouj miz

Feiz ciuhgonq mbouj cauh

Ciuhgonq mbouj cauh bya

Lajdeih raemx mbouj miz 

Lajndaen mboq mbouj miz

Gwnzmbwn miz sien bauj

Cingq rox caux baenz byaj

Laj ndaen miz baed bauj

Cingq caux rox cauh ngieg

Byaj cauh raemx ok mbwn

Byaj cauh rumz cauh fwj

Cauh guh fwj laep heu

Cauh guh geu laep mok

Cauh byaj gyet rumz mwngz

Byaj cauh raemx ok mbwn
Cauh guh fwn cuengq raq

Lajndaen cingq cauh ngieg

Cauh raemx rij raemx lueg

Ngieg cauh sok cauh sueng

Lungz gouj gyaeuj cauh mboq

Cauh dah gug dah goz

Cauh baenz raiq baenz vaengz

Cauh bya’gaeuh riengnding

Cauh byalingz byabeg

Cauh guh mboq guh vaengz

Cauh guh daemz guh dingh

Cib sok gap guh rij

Cib rij gap guh dah

Cib dah gap guh ni

Cib ni gap guh haij

Cib haij gap guh ciuz

Hek siuyieng gvaq doh

Cauh ruz doh hwnj roengz

Raemx bae doeng dienyah

Cauh raemx dauq baenz raemx

Bae laj caux ndaej gwn

Bae gwnz caux ndaej youq

Cauh guh loek guh fai

Cauh hai naz hai reih

Cauh guh daemz cuengq bya

Cauh guh naz gwn haeux

Cauh guh laeuj gwn yag

Cauh hai naz guh reih

Duzmou cingq cauh naz

Duzma cingq gwn haeux

Cauh guh biengz guh deih

Cauh seiqgeiq guh naz

Cauh laebcin laebhah

Cauh laebcou laebdoeng

Cauh funghgviq vuenyungz

Cauh caengz dien caengz deih

Cauh guh raemx daeuj fwn

Cauh guh mbwn daeuj soengq

Cauh raemx dauq baenz raemx

Coenz neix damz baenz neix

Beksingq leux mbouj miz gaiqgwn

Bouxminz hix mbouj miz gaiqdaenj

Daenj mbaw faex cw rumz

Gwm gorum ciengx mingh

Beksingq hix mbouj miz dieg ninz

Bouxminz hix mbouj miz ranz youq

Haemh gyang roen cix ninz gyang roen

Laep gyang ndoeng cix ninz gyang ndoeng

Baeuq youq gwnz cix raen

Sien youq gwnz guh dingh

Guh gaiq’inq daeuj baen

De yaeng cuengq duz vuengz cauzsi

De daeuj son goengdauh

De daeuj gyauq bouxminz

De yaeng son bouxminz guh dieg

Gyauq bouxminz guh ranz

Raq de fih miz faex

Fih miz faz fih miz gang

Aeu faex youq bya sang

De yaeng ngoeg gofaex doxngaeu

Aeu ciem ma dok coq

Haz cix coq baihgwnz

Vunz haeuj laj de youq

Cauh guh yiuj guh ranz

Hix caux raq de daeuj

Cauh gvanbaz bohmeh

Hix caux raq de daeuj

Raq de beksingq mbouj gaiqgwn

Bouxminz mbouj gaiqdaenj

Daenj mbaw faex bangx baq
Gwn mbaw haz bangx baq
Daenj mbaw faex cw rumz

Gwn gorum ciengx mingh

Baeuq youq gwnz cix raen

Sien youq gwnz guh dingh

Guh gaiq inq daeuj faen

De yaeng cuengq duz vuengz suicauz

Suizcauz daeuj cauh feiz

Rin daeuj coemh guh faz

Suicauz daeuj cauh feiz

Faz daeuj cit guh gang

Diz guh cax doq van

Diz guh gvak doq so

Hix gyoz vuengz suicauz

Suicauz hwnz naengh dienh

Suicauz yaeng gouz mbwn

Beksingq liux mbouj miz gaiqgwn

Bouxminz liux mbouj miz gaiq ciengx

Mbwn yaeng hawj gaiqfaen haeuxlaux

Sien dauq hawj gaiqfaen haeuxndoek
Naep coq hwet dawz ma

Baek coq ndang dawz ma

De cunz baq laeng roq
De cunz bo laeng lueg

Cix aeu cax bae vuet

Cix aeu gvak bae gi

Cix aeu cae bae cauh

Aeu vaizlaux bae daz

Gaij guh reih seiq mba

Gaij guh naz seiq soengj

Gyau cin aeu faen haeux bae doek

Doek coq reih seiq mba

Doek coq naz seiq soengj

Ngveih ndeu doek ndoeng cix baenz biek

Ngveih ndeu doek lueg cix baenz sawz

Ngveih ndeu doek bangx baq cix baenz lwgmak

Ngveih ndeu doek gyang rungh cix baenz lwgdauz

Ngveih ndeu doek bangx bo cix baenz haeuxvaeng

Ngveih ndeu doek gyang doengh cix baenz haeuxhau

Beksingq gyoz miz gwn

Bouxminz gyoz ciengx mingh

Raq de miz gaiqgwn

Youh mbouj miz gaiq daenj

Daenj mbaw faex mbaw rum
Lingz bae 

Suicauz hwnz naengh dienh

Suicauz yaeng gouz mbwn

Mbwn yaeng hawj faen ndaij

Laux suicauz gyauq bouxminz

Gyau cin aeu faen ndaij bae doek

Go’ndaij loeg nyied de baenz

Cix aeu cax bae faenz

Cix aeu mid bae daet

Dawz ma laenz guh geu

Dawz ma heux guh cag 

Dawz ma lak coq congz

Dawz ma longz coq rok

Dawz ma daemj guh baengz

Dawz ma foengz guh buh

Beksingq gyoz daenj gunz

Bouxminz gyoz daenj buh

Gojlij laj deih fihcaengz cauh doh daengz

Mbwn youq gwnz ciuq raen

Sien youq gwnz guh dingh

Guh gaiq inq daeuj faen

De yaeng cuengq duz deihvuengzsi

De daeuj cauh laj deih

De daeuj ceiq sigaiq lajmbwn

Cauh fanh seiq liuzliengh bet bak bi

Cauh laj deih yaeng lienz

Cauh laj ndaen yaeng gvangq

Cauh guh bo guh baq

It deihvuengz daeuj cauh

Cauh bya daemq bya sang

It deihvuengz daeuj cauh

Cauh guh vang guh raeh

It deihvuengz daeuj cauh

Cauh guh dah guh ni

It deihvuengz daeuj cauh

Cauh guh ni guh haij

It deihvuengz daeuj cauh

Cauh guh sam bak roek bonj faex

It deihvuengz daeuj cauh

Cauh guh sam bak roek bonj nya

It deihvuengz daeuj cauh

Cauh guh bi guh ndwen

It deihvuengz daeuj cauh

Cauh guh ndwen guh ngoenz

It deihvuengz daeuj cauh

Cauh guh ngoenz guh seiz

It deihvuengz daeuj cauh

Raq de gofaex caengz rox vah

Go’nya caengz rox gangj

Raq de laj deih luenh goenj cumx

Laj mbwn luenh goenj bumz

Deihvuengz cauh guh ndei liengzleih

Ceiq guh ndei liux haih

Cauh dien gaiq laj mbwn

Bien Daih 4  Rangh Mo Cauh Saeq Vuengz

Sam gaiq sam vuengz ceiq

Seiq gaiq seiq vuengz cauh

Ciuhgonq lag mbouj dongh mbouj dou

Ciuhgonq biengz mbouj suj mbouj saeq

Lag mbouj dongh mbouj dou

Lag rox coeb rox caix

Biengz mbouj suj mbouj saeq

Mbouj miz saeq guh cawj

Mbouj miz suj guenj biengz

Biengz cien nya fanh nyungq

Baenz saeh ra boux si mbouj raen

Baenz ndei ra boux guenj mbouj raen

Caux fanjfuk okdaeuj

Bouxyax gap bouxrengz

Hengz cih gwn luenh guh

Luenh gwn biengz gwn deih

Biengz hung gwn biengz noix

Ngoenz doxndoiq doxdwk

Gwn boux lwg boux iq bae liux

Doxndoiq ndij gaiqgwn

Laj mbwn ra boux guenj mbouj raen

Mbouj baenz biengz baenz deih

Vih miz baed miz sien

Caux hai dien hai deih

Cauh aen ndwen ndaundeiq

Vuengz caux ciq daengngoenz

Cauh vunz ndeu guh cawj

Cauh boux ndeu guh gvang

Cauh langz ndeu gaem inq

Cauh guh saeq guenj biengz

Cauh guh vuengz guenj guek

Daengx fanh ngeih lueg guek

Daengx cibcaet dienyah

Daengx biengz nyi de guenj

Daengx fanh nyi de liux

Cauh guh guen guh fouj

Cauh guh cou guh yienh

Daengx biengz caux miz suj

Daengx boux caux miz guenj

Baenz saeh miz boux si

Baenz ndei miz boux guenj

Boux fanjfuk mbouj miz

Boux doxdwk doxgaj mbouj miz

Bouxyax gap bouxrengz mbouj miz

Hengz cix gwn luenh guh mbouj miz

Ngoenz doxndoiq mbouj miz

Boux doxdub mbouj miz

Gwn bouxlwg bouxlan mbouj miz

Bouxyak dawz ma gaz

Bouxyax dawz ma cug

Daengx biengz fug bouxsaeq

Saeq ndaej guenj daengx biengz

Haeuj ngaenz liengz ngaenz lumh

Biengz caux unq baenz ceiz

Biengz caux ndei baenz saeq

Caux guh saeq baenz saeq
Caux guh vuengz baenz vuengz

Coenz neix damz baenz neix

Rangh neix bwi baenzneix

Hot neix naeuz baenz neix

Cwt gaiq biengz gaiq deih

Cwt gaiq boux rox gviq

Ceiq gaiq boux ciuhlaeng

Daengz gaiq dou ciuhneix

Boux ciuhlaeng dou beij

Boux ciuhneix dou dawz

Cawz damq cawz dou lwnh

Mbouj lwnh yienhlawz gyae

Mbouj naeuz vaelawz wnq

Naeuz gaiq boux sujgya

Naeuz gaiq boux vazsingq

Rox de loeng beu bak

Rox de loeng cat fwngz

Loeng cix gwn luenh guh

Rox de loeng fanjfuk

Boh lwg loeng doxndoiq

Hix guh yienzneix coih

Hix guh hoihneix bwi

Rox de loeng fanjfuk

Caux doxdwk doxgaj

Ajrengz ndoiq beixnuengx

Dwk aen cauq ndeu ging

Dwk aen cingz ndeu vaq

Vaq bae famh cojcoeng

Vaq bae doeng nguxdaih

Samcoj mwngz mbouj soengz

Cojcoengz mwngz mbouj youq

Goj guh yienzneix coih

Hix guh hoihneix bwi

Coenz neix damz baenzneix

Bien Daih 5  Rangh Mo Cauh Cih Saw

Sam gaiq sam vuengz ceiq

Seiq gaiq seiq vuengz cauh

Ciuhgonq caengz cauh saw

Ciuhgonq caengz dawz dauh

Saw vuengzdaeq caengz miz

Lig vuengzdaeq caengz miz

Lig vuengzdaeq caengz cauh

Saw ciuhgonq fix ceiq

Vuengz saw lig mbouj lij

Gyapceij saw mbouj miz

Cawz ndei yak mbouj rox

Guh ranz deng loegconz

Dai ce con lienz gap

Haq lwg deng daihdap

Dai ce rap lienz ram

Aeu bawx deng bo’gun

Dai ce gunz lienz buh

Vuengz caux ndiep mbouj dwg

Vuengz caux caek mbouj ndei

Vuengz guh reih haeuxyaz

Vuengz guh naz haeuxmiq

Nengzlih roengz dwk naz

Nengzsa roengz dwk reih

Roengz dwk reih gamjga

Roengz dwk naz vuengzdaeq

Daep vuengz haemz gazlwz

Mbei vuengz haemz gazlimh

Aeu nengzlih ma gaz

Dawz nengzsa ma gab

Nengzlih mbouj coux gaz

Nengzsa mbouj coux gab

Nengz ciuhgonq rox naeuz

Nengz ciuhdaeu rox lwnh

Mwngz gaej daet diuzmah

Mwngz gaej gaj diuzmingh

Gou lij loh ndeu hauh

Gou lij bauj ndeu ndei

Vuengz caux hauq deihdanz

Vuengz caux cam deihdad

Mwngz lij loh maz hauh

Mwngz miz bauj maz ndei

Nengz roxnyi hauq neix

Nengz caux dwk cihcangh

Nengz caux gangj cihcingh

Mwngz aeu gen ma laz

Mwngz aeu sa ma suek

Caet haet vuengz caux gej

Gouj haet vuengz caux hai

Nengz raih bae raih ma

Baenz cihlaux dwk gwnz

Baenz cih mwnz coq laj

Baenz bit maeg bacae
Baenz saw saeq saw vuengz

Nengz cauh saw gaiq vuengz

Nengz hawj saw gaiq vuengz

Dingh guh ngoenz guh cawz

Vuengz aeu sa ma laeb

Vuengz laeb sa guh bonj

Cauh guh bonj sawlig

Cauh guh co guh cib

Cauh co’it cibhaj

Dingh guh bi guh ndwen

Cauh guh nienz guh hauh

Cauh guh siuj ndaep daih

Cauh daihbaih begfuh

Cauh guh gienh guh ciz

Cauh guh muenx guh bingz

Cauh guh bingj guh u

Cauh vujfu yau’nganh

Cauh guh ranz guh yiuj

Sam cib ngoenz guh ndwen

Cib ngeih ndwen guh bi

Cauh seiz ndei seiz yak

Nengz cauh saw okdaeuj

Saw vuengzdaeq caux bik

Lig vuengzdaeq caux bik

Saw ciuhlaux caux ceiq

Saeq gaem inq lau nyieng

Hix aeu saw neix guenj

Vuengz guenj guek lau yungq

Goj aeu saw neix guenj

Naeuz gaiqmaz lau laeng

Daengq gaiqmaz lau lumz

Goj aeu saw neix geiq

Laeg heiq guh lazging

Saw ciuzdingz fat ndaej

Vuengzdaeq soengq saw ma

Gamjga soengq saw daeuj

Hawj bouxbiengz bouxdeih

Saw bae doeng dienyah

Cauh betgvaq roekyaemz

Saw vuengzdaeq caux hai

Saw an baiz caux cingq

Dingh ceij ngux maux youx

Dingh couj meih saenz swt

Dingh co’it cibhaj

Caux roxnaj hwnzngoenz

Miz bi ndei bi yak

Dwk deih caux dingh san

Guh ranz caux dingh yiengq

Guh ranz caux mbouj deng loegconz

Ndaej youq con lienz gap

Haq lwg caux mbouj deng daihdap

Ndaej gwn rap lienz ram
Aeu bawx caux mbouj deng bo’gun

Ndaej daenj gunz lienz buh

Cingq caux miz ngoenzndei

Cingq caux miz seizvuengh

Baenz get aeu saw laeq

Baenz gyaej aeu saw dingj

Saw bit maeg caux ndaej

Saw leix maz caux hwnj

Cwt gaiq biengz gaiq deih

Cwt gaiq boux rox gviq

Ceiq gaiq boux ciuhlaeng

Daengz gaiq dou ciuhneix

Boux ciuhgonq de beij

Boux ciuhneix dou dawz

Seiz damq seiz dou lwnh

Mbouj lwnh yienghlawz gyae

Mbouj naeuz vaelawz wnq

Naeuz gaiq boux sujgya

Naeuz gaiq boux vazsingq

De dawz saw vuengzdaeq

De dawz laex ciuhnduj

Dwk mehgvaq caux raen

Dwk roekyaemz caux ok

OK ndaej baeuq congznaengh

Yaengx ndaej baeuq daengqdoengz

Ciuhneix caux dawz saw

Ciuhneix caux dawz dauh

Coenz neix damz baenz neix

Rangh neix bwi baenz neix

Bien Daih 6  Rangh Mo Laex Ngeih
Cieng Daih 1  Mo Doenglingz

Doenglingz go nduj
Gaeq laj canz gaej dot

Boux laj doiq gaej fwen

Boux laj guenz gaej yet

Lwnh gaiq goj rag haemz

Lwnh gaiq bonj rag gonq

Gonq mbouj ceiq veiz laux

Nduj mbouj cauh veiz dai

Roeg dai roeg gwn bwn

Vunz dai vunz gwn noh

Gaj boh bae guh ranz

Gaj lan bae coh daiq

Doenglingz gvai yienz gvai

Ngoenz dawz vaiz bangx baq

Raen duz vaiz gyaz ndwn gyaz roengz

Vaiz seng suk dwgrengz

Dauq ranz si hawj meh

Ma ranz veh hawj vunz

Meh cix han naeuz neix

Duznoh seng vanz mbouj dwgrengz

Meh seng bengz raen nanh

Duz vaiz gyaeuj lij soem
Roengz seiz ndeu cix gvaq

Duz vunz gyaeuj lex nduen

Roengz sam hwnz seiq haemh

Lingz cix niemh coq laj hozsae

Gyaez coq laj daej dungx

Lingz cix lwnh bae sam mbanj laj

Lauh bae haj mbanj gwnz

Mbanj gwnz ndaej benj haj

Mbanj laj ndaej benj roek

Ngoenz de coih gyeiqgyaenz

Ngoenz de raenh gyeiqgyaek

Mbanj ranz caez daeuj haemq

Coih gaiqmaz gyeiqgyaenq

Raenh gaiqmaz gyeiqgyaek

Doenglingz han naeuz neix

Coih sangq coq haeux reih

Coih gvih coq haeux naz

Coih riengh coq mou yiengz

Coih roengq coq bit gaeq

Daengz ngoenz meh lingz dai

Daengz ngoenz gvang lingz laux

Cang coq gvih caek caeu

Aeu dingfaz ma ding

Dawz meh haeuj laj roengz

Fung meh haeuj laj fag

Meh lingz naeuh lingz naeuz

Meh lingz haeu lingz bauq

Mbanj ranz cib boux cib roengz miz

Seiq boux seiq roengz coi

Caez gwn noh meh lingz

Aeu boux ningq dauq ranz

Lingz cix gungz ndij vunz

Lingz cix naeuz hi’neix

Meh gou haeu bae liux

Mbanj ranz naeuz yaeng ndei

Gwn noh boh dou caengz

Gwn noh wnq dou soengq

Doenglingz naeuz yaeng ndei

Dangq noh boh dangq lij

Dangq noh beix dangq gwn

Doenglingz naeuz yienghneix

Daep vaiz cwnj daep meh

Mbei vaiz cwnj mbei gvang

Guen mbanj ranz su eiq

Mbanj ranz naeuz mbouj coux

Bae haemq baeuq roxdoh

Bae haemq mo loeggyap

Baeuq roxdoh cix vah

Mo loeggyap cix naeuz
Daep vaiz cwnj daep meh

Mbei vaiz cwnj mbei gvang

Guen mbanj ranz su eiq

Doenglingz aeu vaiz gaj

Aeu laeujvan ma hai

Vunzlai caez gwn noh

Lingz daengq naengh mbouj doh

Lingz doek noh mbouj daengz

Bae haemq baeuq roxdoh

Bae haemq mo loeggyap

Baeuq roxdoh cix vah

Mo loeggyap cix naeuz

Boeg hot gyaeuj hot rwz

Yiengh bienq baengz hauq buh

Lingz doek daengq dauq doh

Lingz doek noh dauq daengz

Geij boux geij doengz naengh

Miz boux naengh mbouj coux

…….
…….
Mbouj gyaez gwn meh lingz

Meh lingz boux ranz laz

Ma haq boux ranz loeg

Miz roek de beixnuengx

Boux ndeu dawz bae dangq aeu vaiz

Boux ndeu dawz gai bae aeu benj

Boux ndeu dawz diemj bae aeu ngaenz

Aeu vaiz faenz biu hauq

Miz sam roih mehmbwk

Guh ceijmax daeuj hoen

Miz sam lwg bouxsai

Ngoenz faengz ngaiz sam dauq

Sam cau baenq gyaxgyaed

Caet haet baenq gyaxgingx

Cwz vaiz gaj seuq gingq

Gou gingq gaj mbet cai

Boh meh dai yienh baed

Sam haet raeuz bax yauq

Miz sam dab ndaijhung

Miz song congz ndaijngux

Youq gizlawz hix mbaen

Soengz gizlawz hix naenj

Dawz ma daemj guh baengz

Daengz ngoenz meh lingz vangq

Daengz ngoenz gvang lingz laux

Hai guh gunz nyib buh

Buq guh ciemq nyib gunz

Bouxsai daenj ciemq dinj

Mehmbwk daenj gunz raez
Daenj doengzcaez gi’gyaenh

Gi’gyaenh laj goncaiz

……
……
……
……
Boh meh dai doengz yauq

Laux lunz daeuj doengz yauq

Baeuq vangqfeiz ndij yauq

Aen yut doq aen gai

Caemh doengzcaez ndij yauq

Aen doiq doq aen mban

Dangh ranz yauq mwngz doh

Duzma doq duzmeuz

Laeng doxliux ndij yauq

In get gongz laj benj

Gongz youq henz byai fa

Haetcog gou byaij roen

Ngoenzcog gou byaij loh

Doh ndij gyoep mbouj gyoep

Loeb ndij bungz mbouj bungz

Bae bungz Baeuq roxdoh

Bae bungz Mo loeggyap

Baeuq roxdoh cix vah

Mo loegyap cix naeuz

Buh mwngz cauh va lengq

Buh mwngz cauh saek mong

Doenglingz han naeuz neix

Gou mbouj miz va lengq

Gou mbouj miz saek mong

Gou yauq boh gou dai

Cai sam cau mbouj hauq

Yauq sam haet mbouj fwen

Raen nyienz mbouj ndaej mboengj

Raen gyong mbouj ndaej diz

Goenh rub gen mbouj ndaej

Soij ut cih mbouj dawz

Yangj rwz mbouj baek gyaeuj

Buhbaengz mbouj ndaej foengz

Buhhoengz mbouj ndaej daenj

Mbouj ndaej roengz naz gyauj naz ndoeng

Mbouj ndaej haeuj gyoengqdoih gyoengqvunz

Guh reih youq byai bya

Roegra roengzdaeuj saiq

Guh naz coq gyang doengh

Mwi raih daeuj mbon haenz

Haeux mbouj baenz i gaeuq

Ciengx mou maen mbouj ceh

Ciengx vaizmeh mbouj fanz

Vunz mbouj miz cwtyienj aen ranz

Vaiz mbouj miz cwtyienj laj liengh

Bae haemq Baeuq roxdoh

Bae haemq Mo loeggyap

Baeuq roxdoh cix vah

Mo loeggyap cix naeuz

Saw cab gvang ma daej

Meh cab liengh ma laeq

Ngoenzlawz doek daihduenh

Ngoenzlawz ndaej muenx yauq

Mwngz bae haemq makmaenj

Makmaenj ndaej coux hau

Mwngz bae haemq makdauz

Makdauz ndaej diq yauq

Bauq lwggaej mwngz daeuj

Miz laeuj yienh daeuj daengz

Dawz daeuj foengz lienghveih

Giqdauz baek gyang naz

Vunzlai coq cix gvih

Naeuz mwngz boux cehseng

Diemj feiz rongh gijgyaenz

Byai de doek sam gyoq
Coh cinghlungz bwzhuj

Nawx sienfungh roxfaz

Hoenz bae gwnz baenz fungh daeuj ma

Faenx daeuj laj baenz cwz baenz vaiz

Baenz cienzcaiz funghgviq

Daeuj hawj boux sujranz

Fuz dauh dauq hawj dauh

Fuz dauh doiq hawj sien

Cien nienz raeuz mbouj yauq

Roeg ciqgad bax bae

Roeg bax bae bax dauq

Gyau buh yauq neix bae

Biu saenj mae mbouj yauq

Caenh samyienz bae bauq

De soengq yauq bae suen

Caenh samyienz ma ranz yej

Lwg lan souh nyienz geh

Caez gwn hangz roegraeu

Caez gwn maeuz gaeqhangh

Bouxlaux mbouj angq neix angq maz

Cieng Daih 2  Mo Hanqvuengz

Hanqvuengz it goh

Sam gaiq sam vuengz ceiq

Seiq gaiq seiq vuengz cauh

Vuengz cauh laep cauh lienz

Vuengz cauh dien cauh deih

Geij gaiq vuengz geij cauh

Vuengz caux cwz caux gai

Vuengz caux vaiz caux gaj

Vuengz caux max caux gwih

Vuengz caux hoiq caux noz
Caux boux Mo loeggyap

Baeuq loeggyap caux mo

Baeuq roxdoh caux soq

Yah buenzguj caux ien

Guenj sien naeuz caux baed

Cwt gaiq boux langzhanq

Langzhanq naeuz ciuhlaeng

Daengz gaiq boux ciuhneix

Daengz langzhanq rox fouz

Naeuz ien’gya ciuhgonq

Beixnuengx naeuz mehlaeng

Gangj haemz dwk lwg boh

Naz ceh haenz doengz ceh

Meh laeng boh doengz laeng

Gangj haemz dwk lwg boh

Dwk langzhanq rox fouz

Baenz ien’gya muznanh

Ien boh meh gangj haemz

Ien nanghlaeng gangj yak
De ma dwk ciuhlaeng

De ma daengz ciuhneix

Rox raeuz hengz congz byat

Rox raeuz hab congz ien

Guh byat naj baed sien

Faenz ien naj mehlaux

Ciuhlwg raeuz doengz vanz

Ciuhlan raeuz doengz soq

Doengz soq ien ciuhnduj

Doengz soq boux ciuhgonq

Doengfueng ien roengzdaeuj

Ien beixnuengx doxdwk

Namzfueng ien roengzdaeuj

Ien boh lwg doxdoiq

Saefueng ien roengzdaeuj

Ien gvanbaz doxndaq

Baekfueng ien roengzdaeuj

Ien yahbawx doxceng

Cunghyangh ien roengzdaeuj

Ien da’daiq baihnaj

Ien nuengxnax baihlaeng

Ien miz lwg mbouj ma

Ien miz va mbouj youq

Ndwi mbouj miz maz ien

Vaiz dangh gyaj baenz ien

Max haeuj naz baenz ien

Yiengz roemx lag goj ien

Euj rangzndoek goj ien

Ngoeg rangzfaiz goj ien

Lai coenz hauq goj ien

Gauq beixnuengx goj ien

Laeg bya daemz goj ien

Guhlaux vunz goj ien

Caux guh swq goj ien

Baz baeyoux goj ien

Buenq lwg vaiz goj ien

Gai lwg vunz goj ien

Cuengq caenghmbaeu goj ien

Aeu caenghnaek goj ien

Laeg haeux yiuj goj ien
Daeh baklai baenz ien

Lingz sing mak goj ien

Nag sing bya goj ien

A sing gaeq goj ien

Saeq sing biengz goj ien

Vuengz sing inq goj ien

Baenz ien ok neix ma

Ien’gya ok neix daeuj

Cingj byat yeh goj ma

Cingj ien’gya yeh daeuj

Cingj byat daeuj doxcaez

Raez ien daeuj doxcoh

Doengz cienq naj haeuj congz

Doengz veng ndang haeuj coih

Cienq naj haeuj congzbang

Cih sujranz de soq

Cih bouxdauh de hoz

Hoz ien’gya ciuhgonq

Hoz ien boux ciuhgonq

Lag cib soem gouj soem
Aeu diuz ndeu guh dongh

Biengz cib boux gouj boux

Aeu boux ndeu guh saeq

Vuengz ciuhgonq rox saw

Doeng saw vuengz mbouj raeh

Vih vuengz mbouj rox dawz

Saw vuengz yeh mbouj dingh

Raemj faex bae bad fai

Dai bazdaih vuengz bae

Raemj faex bae vang loek

Maiq bazgoek vuengz bae

Vuengz guhmaiq gazyoux

Vuengz guhmaiq roek bi

Lengq mbouj miz boux fong

Mong mbouj miz boux saeg

Ndaek mbouj miz boux dak

Sat mbouj miz boux cah

Gag aeu fwnz gag ndaengj

Gag rap raemx gag gwn

Gag haed gen guh cauq

Fwngz dop laih mbouj baenz

Maiq caux ranz mbouj baenz

Vuengz yaek saet deuz anq

Vuengz yaek suenq deuz biengz

Anq yaek nya cix nya

Biengz yaek nyungq cix nyungq

Doq bak mingh mbouj baenz

Caj vuengz hauq coenz neix

Lauxmbanj caux daeuj siengj

Lauxbiengz caux daeuj suenq
Roengz laj yiuj doengz ngeix
Daeuj laj ni doengz suenq

Gizlawz miz yahmaiq

Baihlawz miz saundwi

Raeuz doengz suenq gaiq vuengz

Raeuz doengz siengj coenz hauq

Miz boux ndeu caux hauq

Miz mbauq ndeu caux naeuz

Nu ci miz yahmaiq

Baih ci miz saundwi

Bouxlawz rox gangjgyangz

Nangzlawz rox gangjyaeuh

Coenz geuj bae geuj ma

Coenz doxdaz doxdap

Miz boux ndeu caux hauq

Miz mbauq ndeu caux naeuz

Cok gwnz miz yahyiengz

Cok gyang miz yahyawh

Yahyawh rox gangjgyangz

Yahyiengz rox gangjyaeuh

Coenz geuj bae geuj ma
Coenz doxdaz doxdap

Hawj song nangz bae naeuz

Hawj song boux bae raez

Cingj yah daeuj gwn ngaiz

Nai yah daeuj gwn laeuj

Noh roegfek roengz cien

Laeuj dwk beng daeuj coh

Haeux hawj swq gwn lai

Ngaiz hawj swq gwn imq

Bae cam mingh gaiq vuengz

Roi gyaeuj lag mwngz bae

Rag rieng raez mwngz bae

Ai coenzhauq mwngz bae

Gvaq doengh bae lilaz

Gvaq naz bae lilangh

Gyaeuj swix rog baek ndaix

Ndang swq daenj buhmoq

Gyaeuj swix rog ndaix va

Gen fidfaz fidfangh

Gang liengjsanx gvaq naz

Gang liengjsa gvaq doengh

Yahswq daengz dincok
Swq bae daengz rog dou

Hai dou gaiq hoiq haeuj

Yaeuj dou gaiq hoiq gvaq

Yah de hauq dihdanz

Yah de han dihdad

Haet neix romh baxyai

Gvaq ngaiz daeuj maz hauq

Hoiq daeuj ra haeuxfaen

Hoiq daeuj ra faen’gyaj

Doek haeuxgyaj mbouj daengz

Doek haeuxfaen mbouj doh

Daeuj coh aeu haeuxfaen

Doek mbouj daengz ce dieg

Yah de hauq dihdanz

Yah de han dihdad

Haeuxcid fwx baenz dan

Haeuxsam fwx baenz dak

Haeuxrob cab baenz aeu

Mwhneix naeuz ra gyaj
Gangj maz loengh dwgriu

Swq dauq ndwi dazluh

Swq dauq byouq dazlauz

Swq dauq naeuz gaiq vuengz

Baez byaij dog lawz ndaej gyaeujmou

Baez swq ndeu lawz ndaej lwg vunz

Raeuz dauq bae baezmoq

Swq bae doh daihngeih

Gyaeuj swix rog baek cam
Song din swt haizsiuq

Gvaq doengh bae lihlaz

Gvaq naz bae lihlangh

Yahswq daengz dincok

Swq bae daengz rog dou

Ma’meh raeuq vihvaz

Ma’daeg raeuq vihvaeh

Raeuq fwx rox raeuq raeuz

Raeuq fwx cit ma haeb

Raeuq raeuz gyaep ma dauq

Yahswq hauq dihdanz

Hoiq guh boux liuh ranz

Nangz guh boux liuh luengq

Ciuq daeuj neix ra ngaiz

Laux hoj sanq baxlaz

Miz gaiqmaz coh byaij

Byaij miz coenz saundei

Guh raemxndaengq mbouj baenz

Guh raemxndaen mbouj fuenx

Aeu riep daeuj gih gang

Cam roengz baengz haetcog

Yahmaiq hauq dihdanz

Yahmaiq han dihdad

Raemxndaengq gvaq mbouj baenz

Raemxndaen gvaq mbouj caux

Lauq senq hoemj dinfa

Gvaq mwh nding mwh oengq

Hoiq daeuj ra faencam

Hoiq daeuj cam faen’gyaed

Faen’gyaed lij hawj gyang

Faencam lij hawj gok

Gyaed fwx hwnj lengz ndang

Cam fwx sang lengz hwet

Daengz mwhneix caux cam

Gangj vang mbouj baenz longh

Swq dauq ndwi daxluh

Swq dauq byouq daxlauz

Fwx guh swq rox baenz

Hoiq guh swq mbouj baenz

Fwx fwet roen le gvangq
Hoiq fwet roen mbouj gvangq

Maih rox gangj mbouj gvangq

Maih rox gangj saek coenz

Ngoenzneix lumz liux nauq

Vuengz caux hauq dihdanz

Vuengz caux han dihdad

Fwx riuzlaz riuzlaz

Liuz baenz goeng bya lak

Doxdap gangj baenz coenz

Hai geij coenz geij doiq

Swq dauq ndwi dahluh
Swq dauq byouq daxlauz

Swq bae doh daihsam

Swq bae daengz bakcok

Swq bae daengz rog dou

Nangz neix daeuj haep cok

Mbwk dog daeuj dok dou

Gaejlaeg ma leu yah

Yahdaiq ndiep mbouj dwg

Gaem gen dawz lwg dauq

Coenz hauq gangj mbouj dwg

Lwg neix loeng gaej gvaiq

Yah caux hauq dihdanz

Yah caux han dihdad

Hoiq mbouj beu gaiqmaz

Ngvaekcawz ma sam dauq

Ngvaekcawz hauq sam coenz

Mienh roengz rox daeuj liuh

Rox daeuj liuh ra ngaiz

Byaij lai baenz bouxswq

Yahswq lai gihgyauq

Hoiq mbouj yaem coenz hauq

Hoiq mbouj dauq bae ndwi

Vuengz guhmaiq gaxgoek

Vuengz guh maiq roek bi

Lengq mbouj miz boux fong

Mong mbouj miz boux saeg

Ndaek mbouj miz boux dak

Yahdaiq hauq dihdanz

Goengda han dihdad

Baz vuengz baenz baz vuengz

Boux biengz lawz ndaej ciemq

Byacoeg vanz byacoeg

Bya’ndoek lawz ndaej ciemq

Yahswq cingq caux hauq

Raemx dwk lwt baenz mbaengq

Naengh ndij vuengz baenz vuengz

Gaej gangj sam gangj seiq

Fwx maiq ngeih maiq sam

Hoiq nyaq gaem lwg ndeu

Soemseu fuk dauq yak

Ndaq bamz liengz daengz ndok

Vunz fuk bak lezlih

Yahswq hauq dihdanz

Bouxlawz ndaem haeuxfiengj

Bouxlawz ciengx lwgmbwk

Lwgmbwk haq okbae

Haeuxfiengj doek bangx baq

Lwgmbwk haq bae biengz

Caj mbouj hawj gaiq vuengz

Bouxbiengz lawz ndaej lawh
Baengz dwg daet cix daet

Faed dwg giengh cix giengh

Buh dwg caiz cix caiz

Haiz dwg guh cix guh

Gaej laeg gangj coenz moq

Byaij lai mbouj baenz soq

Ngoenzneix naeuz yauqan

Han ngoenzneix gaiq hoiq

Hawj sawmingh gaiq gou

Yaek gwn mou caih suenq

Yahdaiq hauq dihdanz

Goengda han dihdad

Dat mbouj han ndei han

Lwg neix huk dauq bamz

Lwg neix gangj fanjiu

Hauq mbwn mbouj deng ndaen

Baenz gaiqmaz gyaqsoq

Yahswq gvai lienz gvai

De guh vuengz naengq huk

San lag saix mbouj rox

Giz lak doemq mbouj rox

Luih duk maet mbouj rox

Luih duk ngox deng fwngz

Song neix baenz leux yiengh

Goengda riu baxsih

Yahdaiq meih baxsieg

Hai laeuj yah laeuj yaem

Dwk bya’daemz gaiq swq

Noh roegfek roengz cien

Laeuj dwk beng daeuj coh

Dat naeuz han lwg neix

Rok fwz it mbouj rox

Nai baeuq yah mbouj rox

Rok fwz ngeih mbouj rox

Fong mbaq buh mbouj rox

Rok fwz sam mbouj rox

Sanq laux ngeih mbouj rox

Rok fwz seiq mbouj rox

Siuq gyaeuj swiz mbouj rox

Rok fwz haj mbouj rox

Nai bajliuz mbouj rox

Yahswq hauq dihdanz

Mwngz mbouj hawj ranz neix

Cix yaek hawj ranz lawz

Goengda ndiep cazngaix
Yahdaiq ndiep cazngaenx

Lij cam liuz ranz laj

Lij cam baj ranz gwnz

Liuz ranz laj caux hauq

Baj ranz gwnz caux naeuz

Raeuz mbouj hawj gaiq vuengz

Bouxbiengz lawz ndaej ciemq

Yahswq nyi coenz neix

Bak mbouj riu ndaeng riu

Giu baenz raemx hap langh

Gaj gaeq boh daem ngaiz

Hai laeuj cingz hawj mingh

Cingj dauh daeuj raiz saw

Cingj sae daeuj raiz mingh

Gyau hawj mingh daengz fwngz

Raez cih mwngz liux swq

Haet haemh dwg mwngz son

Gyoz gwn romz ndij yah

De rox guh rox gwn

Raez cih mwngz leux yah

Noh youq nok duzcwz

Coenz youq rwz bouxswq

De rox gwn rox hauq

Hoiq guh meh guenj gwn

Gyau gaiq mwngz leux swq

Yahswq hauq coenz vanz

Lwg ndij meh lwg ranz

Lwg bae gvan lwg fwx

Raemx dwk lwt baenz mbaengq

Naengh ndij vuengz baenz vuengz

Bouxlawz son duzbit youz dah

Bouxlawz son cauxyah bae gvan

De miz ranz gag rox

Yahswq gwn laeuj fiz

Gangj ngvizliz ngvizlinh

Swq ndaej mingh swq ma

Swq ndaej sa swq dauq

Doiq din swix swq ma

Doiq din gvaz swq dauq

Gvaq doengh daeuj lihlaz

Gvaq naz daeuj lihlangh

Baez yamq sam baez saet

Ndaej saw mingh daengz ranz

Vuengz caux riu baxsih

Vuengz caux mih baxsieg

Naeuz guhswq mbouj baenz

Neix guhswq dauq baenz

Naeuz fwet roen mbouj gvangq

Neix fwet roen dauq gvangq

Gaeb aeu gaeq ma gaj

Gaeb aeu mou ma gaj

Cingj dauh daeuj habsaw

Cingj sae daeuj habmingh

Saw cih yex doxroix

Coij saw yex doxriengz

De mbouj fuengz mbouj baih

Gap de guh gvanbaz

Nda de guh gyaqfuq

Vuengz caux hauq dihdanz

Vuengz caux han dihdad

Ngoenzndei dauh bae raez

Ngoenzndei sae bae coux

Ndaej baz vuengz daengz ranz

Hawj duzfangz gwn doh

Vuengz ndaej caeq cojcoeng

Youq sam bi dauqnaj

Youq haj bi dauqlaeng

Gangj coenzhaemz haeuj dungx

Vuengz gwn byaek ndiep byai

Vuengz maiq baz ndiep lwg

Haemh gangj daemq sixsaeb

Haet son bae son dauq

Haenz ceh naz doengz ceh

Meh laeng boh doengz laeng

Aeu saen bae guh bak

Coenz gangj haeuj lwglaeng

Coenz gangj haemz lwg gaeuq

Coenz gangj genx lwgraz

Yaek suenq haih lwgnaj

Yaek suenq gaj lwgboh

Vuengz caux fwd mbouj gangj

Meh lwg vuengz gwn haeux

Vuengx caux ngoemx mbouj hauq

Doq bi vuengz aeu bawx

Dwk raemx lak haeuj naz

Doq bi vuengz aeu baz

Maij lwg ma riengz meh

Boh vuengz aeu lai baz

Ma ciep gya ciep dangq

Meh vuengz bae lai gvan

Seng it namz ngeih nawx

Coux aeu lwg riengz meh

Ciep go’ndoek gofaiz

Ciep mehvaiz yiujhaeux

Ciep go’ndoek go’naem

Ciep daemzgim nazceh

Saeb haemh haeujbae ninz

Gangj haemz dwk lwgboh

Lwgboh guh cojvuengz

Gaij hawj guh hanqvuengz

Ndwi gwn biengz ciuhboh

Raiz coh bae daengz ging

Raiz cingz bae daengz hak

Loegbouh guh saw daengz

Gyang ging dawz saw daeuj

Biengz lueg baek lij nyungq

Lwg boh guh Hanqvuengz

Ndwi gaem biengz gaem deih

Simsoh baed mbouj vi

Mingh ndei sien lij gouq

Gag gyaeu gvaq ciuhvunz

Raez cix mbwn bauqingq

Caj cix mingh baenzvunz

Bae biengz mbwn lij gouq

Lwg meh gwih max dauq gaem gung

Saek ngoenz lij ienq mingh

Hanhdingh raemx dumh mbwn

Saek ngoenz lij daimued

Caj lwg meh youq ndei

Caemh gangj vi lwg boh

Hanqvuengz lwg mehnduj

Haeuxfiengj daem henghhaz

Cojvuengz lwg mehlaeng

Haeuxnaz daem byadah

Gwn bya mbouj gwn gangj

Gangjlangx dwk beixdaih

Gangjmaiq dwk beixvuengz

Gangjvi muenz beixgaeuq

Lwnh beixgaeuq dwg muenx

Hanqvuengz lwg mehnduj

Gwn haeux damh raemxda

Gwn byaeknda ceuj meiq

Byaekciq ceuj raemxrangz

Byaek lajbanz gwnz ringj

Meuz liz bae liz dauq
Cojvuengz lwg mehlaeng

Noh bitgeq cingx gong

Noh gaeqdon youh damq

Gwih maxlag mbouj cing

Sau coengmingz ciengx fanh

Hanqvuengz daenj buhgaeuq gvaqcieng

Daenj buhliengz gvaq lab

Daenj buhyak gvaq bi

Daenj buhheiz gvaq ciuh

Daenj vaq mbouj daenj ga

Daenj yakfaz yakfwh

Cojvuengz lwg mehlaeng

Ngoenz rieg song sam doiq

Cojvuengz bak gwn laeuj

Siengj aeu beix guh hoiq

Hanqvuengz haeuj bae ninz

Hwnz gyangz cengx daengz rongh

Gyaeujhoq daeux laj hangz

Gyangz cengx naeuz guh ciengq

Ndwen lab doek naeliengz
Ndwen cieng doek naeroq

Hawj cojvuengz byoq feiz

Ci hanqvuengz ok rog

Cojvuengz lwg mehlaeng 

Ndaej gwih max naengh an

Hawj Hanqvuengz dawz rap

Gaiq rap Hanqvuengz dawz

Naengh ruz Hanqvuengz cauh

Bae liuh Hanqvuengz buenx

Beix guh hoiq guh noz

Caw’hoz dai mbouj ngaih

Maih mbouj lij gaiqmaz

Doengz gya baen caiz boh

Baen yiuj hawj yiuj fwz

Baen cang hawj cang byouq

Baen cax hawj cax roz

Baen so hawj so hed

Baen cae hawj cae vaih

Baen naz hawj nazsang

Hawj banz raih nazdab

Baen cauq hawj cauq fong

Baen giengz hawj giengz hed

Hawj gaiq neix Hanqvuengz

Caux doxndaq nyihnyaemz

Caux doxdaen nyihnyingh

Beixnuengx baenz yakfaz

Hanqvuengz bae cauh daemz

Cojvuengz bae gwn bya

Hanqvuengz bae cauh naz

Cojvuengz bae gwn haeux

Hanqvuengz bae cauh laeuj

Cojvuengz bae gwn yah

Hanqvuengz bae cauh mak

Cojvuengz bae gwn aen

Hanqvuengz bae cauh maenz

Cojvuengz bae gwn goek

Hanqvuengz bae cauh byaek

Cojvuengz cix gwn mbaw

Hanqvuengz bae cauh vaiz

Cojvuengz bae gwn noh

Hanqvuengz bae cauh ranz

Cojvuengz haeujbae youq

Caux doxdwk doxgaj

Aeu faexlaux doxci

Mehvuengz ca raezhit

Mehvuengz cit raezheu
Guh gaiqmaz song mbauq

Hauq gaiqmaz song gvang

Song boux caemh lwg vuengz

Doxsing biengz gaem inq

Doxsing inq roegvenz

Doxsing cienz ciuhboh

Doxsing mboq byaraiz

Doxsing ngaenz ciuhboh

Doxsing mboq ngaenzcaw

Doxsing re sam hoih

Doxsing hoiq bingzdaeuz
Doxsing maeuz ningxnauh

Doxsing cauq seiq rwz

Doxsing ruz cib cauh

Doxsing mbauq coengzmingz

Doxsing rin baenzcax

Doxsing nangz byoem’baij

Doxsing naih fwedlungz

Doxsing vunz lingzleih

Doxsing gyu daengx gaen

Doxsing ngaenz daengx bak

Caux baenz yak baenz haemz

Lauxmbanj daeuj dawzdingh

Gim ma neix raeuz baen

Ngaenz daeuj neix raeuz caengh

Naz raemx sam miuz raeq

Gaiq neix hawj Cojvuengz

Baen hoiq hawj hoiqcoz

Baen nangz hawj nangzndei

Gaiq neix hawj Cojvuengz

Baen hoiq hawj gyaeujhau

Baen cauq hawj cauqliengz

Baen giengz hawj giengzvaih

Gaiq neix hawj Hanqvuengz

Gaeq gwn haeux laj canz

Dangq duz gaeq dangq gyuk

Dangq duz lwg dangq ndiep

Ien’gya ok neix daeuj

Baenz byat ok neix ma

Ci Hanqvuengz okbae

Laeh hawj Hanqvuengz deuz

Baez neix raeuz cwxcaih

Daengx mbanj laj mbanj gwnz

Raeuz vuen’yungz funghgviq

Hanqvuengz deuz okbae

Bae daengz Vujdangzsanh

Ranz cib genh gouj gya
Bae daengz baih Giujva

Bae daengz ga Giujyienh

Bae daengz Giuj guhdoengz

Soengz ndij Giuj guhbangh
Suenq ndij Giuj guhgwn

Mbouj un biengz ciuhboh

Cauh guh yangj dam ndok

Cauh guh rok hozluengz

Yaek daeuj dwk biengzgaeuq

Ndaej vaiz dawz bae gaj

Ndaej max dawz bae gwih

Ndaej vunz aeu guh hoiq

Mehvuengz daej ndaw rug

Lwgvuengz daej ndaw mbonq

Gwn byaek doengz gwn byaek

Daek haeux doengz daek haeux

Haeux lij gwn caemh saek

Byaek le gwn caemh banz

Gyu boux van boux mbouj

Ngoenz doxdwk gwnz daiz

Ngoenz doxhaih gwnz benj

Gwn haeux genx simdaeuz

Naeuz vuengz mbouj geih soq

Mwngz caenh beix okbae

Yaek bae raez beix dauq

Haetcog romh baxyai

Hawj song lwg bae coux

Hawj song boux bae raez

Bae daengz Vujdangzsanh

Ranz cib genh gouj gya

Bae daengz baih Giujva

Bae daengz ga Giujyienh

Gyaeuh vuengz banh gizlawz

Cienq Hanqvuengz gizlawz
Giuj caux gangj cixcangh

Giuj caux naeuz cixcad

Gyaeuh vuengz banh doenghnaz

Vuengz gyax youq laj dangq

Mbauq caux hauq dihdanz

Mbauq caux han dihdad

Heuj haet doiq gaiq haet

Gyaep linh doiq gaiq linh

Inq vuengz doiq gaiq vuengz

Biengz beix doiq gaiq beix

Ranz gou lij baenz gaeuq

Mwngz yaek dauq biengzlaeng

Gwn daemznaz ciuhboh

Hanqvuengz cingq caux hauq

Gou mbouj dauq biengzlaeng

Gou mbouj un biengzboh

Song mbauq dauq daengz ndwi

Boh caux hauq dihdanz

Sou bae raen roxmiz

Song mbauq lwnh cihcangz

Raen Hanqvuengz doenghnaz

Bak maeq lumj doqcingz

Caen lumj vuengz leux nauq

De mbouj dauq biengz raeuz

De mbouj aeu biengzboh

Meh ma naeuz Cojvuengz

Mwngz bae gouz beix dauq

Cojvuengz caux bae raez

Gwih maxlag gvaq roen

Gwih cingva gvaq loh

Bae daengz baih Giujva

Maxlaux lamh dongh dou

An loengz ce bakcanz

Cojvuengz yienz hwnj ranz

Beixnangz raen lienz dongx

Haetneix haet gaiqmaz

Nuengx ma lawz daeuj liuh
Cojvuengz hauq dihdanz

Beix bae liuh gizlawz

Gou yaek naeuz coenzhauq

Beixnangz cingq caux hauq

Beix mwngz bae liuh gyae

Ndeq ngoenzlawz ngoenz dauq
Bae ndaej seiq haj ngoenz

Cojvuengz naeuz cixcangh

Beix daeuj ndaej geij bi

Boh raeuz get mbouj ndaej

Boh raeuz gyaej mbouj nyinh

Boh raeuz bingh mbouj ndei

Boh raeuz gwn raemxlwt

Boh raeuz swd raemxrong

Boh raeuz fuz mbouj hwnq

Hanqvuengz ninz ndaw rug

Hanqvuengz caux hwnqdaeuj

Hanqvuengz vunz simsoh

Hanqvuengz hozcaw ndei

Caux nuengx hauq coenz neix

Bauq sam fanh gunmax

Bauq haj fanh gunbing

Haetcog cawj ngaizlaep

Haetcog caep ngaizromh

Gwih maxlag gvaq roen

Gwih cingva gvaq loh

Daeuj sam ngoenz dihdad

Daeuj caet ngoenz dihded

Vuengz daeuj daengz biengz gaeuq

Daengz sokdah vuengz caemx

Daengz sokraemx vuengz ap

Yiuq raen cab vuengz fouz

Yiuq raen cou vuengz vaih

Raemxda Hanqvuengz roengz

Raemxda Noengzvuengz giengx

Hanqvuengz daengz bakcok

Hanqvuengz daengz rog dou

Din vuengz dieb ranzvaiz

Fwngz bae daix najbyak

Get mwngz ndei boh maz

Gyaej mwngz cinh roxmiz

Bingh mwngz ndei roxmiz

Boh caux hauq dihdanz
Boh caux han dihdad

Lwg bae ndaej geij bi

Gou lienz get mbouj ndei

Gou lienz gyaej mbouj cinh

Bit gaeq nuengx ndaej gaj

Vaiz max nuengx ndaej buq

Bwn bit ndaej laeb fai

Ndok vaiz ndaej laeb dat

Anq get gyaej mbouj cinh

Anq bingh yeh mbouj ndei

Gwn nohbit yaek haiz

Gwn nohvaiz yaek rueg

Yaek gwn vueng daengxlix

Yaek gwn gij daengxduz

Hanqvuengz nyi coenz neix

Haetcog romh baxyai

Cawj ngaiz bae dwknoh

Heuh sam cib ma’maeg

Caet cib daeg ma’daeuq

Dwk haeuj lueg song lueg
Gyaep bae ndoeng song ndoeng

Hanqvuengz gvaq luengx laj
Cojvuengz gvaq luengx gwnz

Lip fwngz dwk beixdaih

Hanqvuengz ca raez hit

Hanqvuengz cit raezheu

Baez ndeu gaj beixdaih

Baez ndeu haih beixvuengz

Cojvuengz hauq dizdanz

Cojvuengz han dihdad

Gou ngaq noh gvaq laj

Ngaq maxloeg gvaq gwnz

Mbouj rox mwngz beixdaih

Raeuz dauq dwk lueg neix

Raeuz dauq veiz lueg moq

Dwk haeuj lueg song lueg

Gyaep haeuj ndoeng song ndoeng

Hanqvuengz gvaq luengx laj

Cojvuengz gvaq luengx gwnz

Lip fwngz dwk beixdaih

Hanqvuengz ca raezhit

Hanqvuengz cit raezheu

Baez ndeu gaj beixdaih

Baez ndeu haih beixvuengz

Cojvuengz hauq dihdanz

Gou ngaq noh gvaq laj

Ngaq maxloeg gvaq gwnz

Swq leq mwngz beixdaih
Hanqvuengz suk mbouj gangj

Raeuz dauq dwk lueg neix

Raeuz dauq veiz lueg moq

Dwk haeuj lueg song lueg

Gyaep bae ndoeng song ndoeng

Caux ndaej vueng daengxlix

Caux ndaej gij daengxduz

Hanqvuengz riu baxsih

Hanqvuengz mih bahsieg

Caux ndaej gij daengz ranz

Gvaix dwk banz gaiq boh

Boh gwn naeuz mbouj ndei

Doqcawz naeuz baenz bingh

Vueng daengxlix ndaej gwn

Gij daengxduz ndaej gwn

Yaek gwn raemx Gamjhak

Yaek gwn mak Gamjced

Caih mwngz hauq coenz neix

Bae cam Baeuqroxdoh

Bae cam Moloeggyap

Baeuqroxdoh caux hauq

Dauh loeggyap caux naeuz

Sam bak lueg doxndij

Seiq bak lueg doxgap

Caux miz raemx sam ga

Caux miz raemx sa riengz

Hanqvuengz ndiep haeuj sim

Hanqvuengz naem haeuj dungx

Vuengz caux dauq ranzgaeuq

Bauq gunmax raeuz caez

Raez gunbing raeuz doh

Cib boux cib fag gvak

Bak boux bak fag so

So bae gud din lag

Gvak bae daeuq din ciengz

Daeuq roengz sam ciengh laeg

Gud roengz caet ciengh sang

Caux raen raemx sa riengz

Caux raen rin lienz req

Bya rieng nding doxgauj

Bya’haux roengz cuengqgyaeq

Mbaengq raemx daek mboujndaej

Nda raemx hwnj mbouj ndaej

Aeu faex doq mbaek lae

Doq roengz sam ciengh laeg

Doq roengz caet ciengh sang

Beix coi nuengx roengz gonq

Nuengx coi beix roengz gonq

Mwngz caen boux lwgdaih

Mwngz caen daep boh ndaej

Mwngz caen saej boh baenz

Mwngz caen caen ndang noh

Caux mwngz ndiep boh lai

Ce ndang roengz bae gonq

Vuengz caux ngvaek dawz bak
Vuengz caux ngvak dawz coenz

Ce ndang roengzbae gonq

Roengz vengh lae daih’it

Roxnyi nit caxlih

Roengz vengh lae daihngeih

Roxnyi heiq caxlauz

Roengz vengh lae daihsam

Namhsa roengz sijsad

Roengz vengh lae daihseiq

Yangj guh bog roengzdaeuj

Roengz vengh lae daihhaj

Vuengz cienq naj dauq gwnz

Vuengz caemh ca raez hit

Vuengz caemh cit raezheu

Baez ndeu gaj beixdaih

Baez ndeu haih beixvuengz

Baez ndeu muenz beixgaeuq

Gaj beixdaih gaem biengz

Haih beixvuengz gaem inq

Vuengz raez dien raez deih

Ngieg hwnj laj daeuj daengz

Sien roengz gwnz ma gyouq

Nuengx naeuz yaek gaem biengz

Vuengz gwnz mbwn mbouj ingq

Mingh mbouj hawj baenz vuengz

Biengz laj ndaen miz nanh

Gaiq gou caen lwgvuengz

Doxsing biengz gaem inq

Cib luengx dangj baihnaj

Haj luengx dangj baihlaeng

Youq baenz ndang hoh mingh

Hanhdingh hwnjma mboek

Boek Hanqvuengz hwnj faengq

Youq laj fwed duzbyaj

Youq laj din duzloiz

Hwnjma gwnz dopraih

Hwnjma gwnz saiq ien

Dopraih bae sam nienz

Saiq ien bae sam ciuh

Sam bi rengx lihlwd

Seiq bi ndit lihlinh

Caux mwngz hauq coenz neix

Sam cien vi nazloek

Roek cien vi nazceh

Gou dwk raemx haeuj ceh

Haeux geq gou lw gwn

Gou mbouj heiq mwngz lungz

Gou mbouj gungz mwngz beix

Gou mbouj baiq beixvuengz

Gou mbouj guen beixgaeuq

Caux mwngz hauq coenz neix

Gou dauq lij gienh laeng

Gou dauq daengz gienh wnq

Gou guh raemx dumh mbwn

Gou guh vunz daimued
Laj deih mbouj vuen’yungz

Vunz laj mbwn daimued

Caux beix hauq coenz neix

Sam cib aen ruz vat

Bak cien aen ruz doh

Beksingq gou haeuj rim

Vunzlai gou haeuj doh

Raemx hwnj ruz doengz hwnj

Raemx roengz ruz doengz roengz

Raemx hop langh cihcaih

Gou vaij ruz haeuj faengq

Gou mbouj heiq mwngz lungz

Gou mbouj gungz mwngz beix

Caux mwngz hauq coenz neix

Gou dauq lij gienh wnq

Guh nou dwk haeux goek

Guh roeg dwk haeuxbyai

Caj haeux goek mwngz dai

Caj haeuxbyai mwngz mued

Caux beix hauq coenz neix

Sam cien gaep gou miz

Bak cien naq gou miz

Gyang’haemh gou bae gyaep

Gyang’haet gou bae yaemh

Duzmeh dai dawz gaep

Duzdaeg dai dawz naq

De sik noh ma mwn

De sik naeng ma ringx

Caux mwngz hauq coenz neix

Gou dauq miz gienh wnq

Lij yiengh ndeu dap ien

Dap cien bi fanh seiq

Guh mouduenh haeuj naz

Guh yienzbya haeuj reih

Yahvih dwk haeux byai

Lingz gaeng dwk haeuxfiengj

Caj mwngz hauq coenz neix

Guh yahfumh dwk naz

Guh yahhaz dwk reih

Yahvih youq ndaej roengz

Lingz gaeng raen lienz banh

Gou mbouj lau gaiqneix

Lau mwngz lij yiengh’wnq

Mouduenh haeuj nazsang

Yiengzsan haeuj nazlueg

Caj mwngz hauq coenz neix

Samcib yangj guh bog

Seiq cib lok hoz luengz

Bo sang gou bae yaemh

Bo daemq gou bae dawz

Mouduenh daengz cix danz

Yiengzsan daengz cix sad

De sik noh ma mwn
De sik naeng ma ring

Gou mbouj lau gaiqneix
Lau mwngz lij gienh’wnq

Cibngeih rauq haexnding

Cibngeih cingz haexlwed

Haexnding mbouj caengz uet

Haexlwed dauq daeuj daengz

Lingh hawj dai dungxcauz

Lingh hawj gauhcangzsa

Dai geh haz mbouj suenq

Caux beix hauq coenz neix

Bit gaeq caeq daihvuengz

Mou yiengz caeq mehlaux

Vunzlai gouz dien’deih

Beksingq gou youq dai

Vunzlai gou youq mued

Beix gaeuq gou mbouj guen

Lau Hanqvuengz guh youq

Caj mwngz hauq coenz neix

Gou guh raet guh dok

Guh raet dai lwgdog

Guh dok dai lwgnding

Dai dien’yah lueg baek

Dai caet cib lueg guek

Lingh dai raet dai dok

Caj beix hauq coenz neix

Gaj bit gaeq vanz mbwn

Gaj mou hung vanz yienh

Bit gaeq caeq daihvuengz

Mou yiengz caeq mehlaux

De ndaej bauj gvaq bi

Mbouj miz baenz maz nauq

Lwg dog gou youq dai

Vunz lai gou youq mued

Mwngz mbouj lau gaiqneix

Gou dauq lij yiengh’wnq

Gou guh sam fanh laet

Gou guh caet fanh naeu

Gou guh caet fanh le

Naeu daeuj dwk haeuxgeq

Leq daeuj dwk haeuxbyai

Caj haeuxgeq mwngz dai

Caj haeuxbyai mwngz mued

Caj beix hauq coenz neix

Sam fanh duz gaeqboux
Gouj fanh duz gaeqgya

Cuengq gaeqboux roengz naz

Cuengq gaeqgya roengz doengh

Gaeqboux gou rox ra

Gaeqgya gou rox siuq

Siuq gwn le gyang naz

Ra gwn naeu gyang doengh

Gou mbouj lau mwngz lungz

Gou mbouj gungz mwngz beix

Beixdaih gou mbouj guen

Lau Hanqvuengz guh youq

Caux mwngz hauq coenz neix

Gou dauq lij faen soq

Gou guh sam bi laep

Gou guh caet bi haemh

Sam bi laep cazlaemh

Caet bi haemh cazleh

Vaiz bae laj daemj laj

Max bae gwnz daemj gwnz

Laj deih doengz ienq mbwn

Vunzlai doengz ienq mingh

Caux mwngz hauq coenz neix

Cib fanh liu faexvak

Bak fanh gaet liuge

Haemh gou diemj cien caet

Haet gou diemj cien bet

Diemj daengx biengz ronghcingx

Rongh cibngeih lueg baek

Rongh caet cib lueg guek

Dien’yah gou rongh caez

Daengx biengz gou ronghcingx

Caj mwngz hauq coenz neix

Haemh diemj soem song soem
Loeng roen mboujndaej dauq

Gou le vae mbouj gvangq

Gou le bangh mbouj lai

Gou le famh mbouj miz

Raez cix mbwn dawz dingh

Famh gaiqmaz nuengx vuengz

Bae mbwn muenz vuengzdaeq

Caux guh raq rumzhung

Caux guh rumzgeujgaeq

Hanqvuengz vaq bae mbwn

Hwnjbae gwnz doplaih

Hwnjbae gwnz caiqien

Doplaih bae sam nienz

Caiqien bae sam ciuh

Doq sieng dwk ndaundeiq

Doq gvih dwk daengngoenz

Biengz laj deih laepnyaenz

Daengz vunzlai miz nanh

Laj deih sam bi laep

Laj deih caet bi haemh

Boux laj deih daicaem

Boux lajndaen daimued

Vaiz bae laj daemj laj

Max bae gwnz daemj gwnz

Vunz lai doengz ienq danq

Bit ndij gaeq caemh rongz

Lungz ndij liuz caemh mbonq

Bak luengq hwnj hazmuengz

Dingqroen hwnj hazdaij

Byaij mbouj ndaej hwnj roengz

Ngoenz guenj laep guenj haemh

Boux bae reih mbouj ma

Boux bae naz mbouj dauq

Boux bae liuh ndwi daeuj

Dawz vaiz dai geh gut

Dawz bit dai gyang doengh

Guh yienghlawz mbouj doiq

Coih yienghlawz mbouj ndei

Heuh lauxmbanj daeuj sieng

Heuh lauxbiengz daeuj suenq

Bae laj yiuj doxsieng

Bae laj cang doxsuenq

Bouxlawz ndaej bae guen beixdaih

Bouxlawz ndaej bae baiq beixvuengz

Biengz laj ndaen caux rongh

Caj raeuz hauq coenz neix

Miz boux ndeu caux hauq

Miz mbauq ndeu caux naeuz

Langzyiuh ndaej bae ma

Langza ndaej bae dauq

Bae doengh heuh langza

Bae bya heuh langzyiuh

Langzyiuh daeuj lihlaz

Langza daeuj lihlangh

Cojvuengz naeuz cihcangz

Cojvuengz gangj cihcad

Sou bae guen beixdaih

Sou bae baiq beixvuengz

Biengz lajndaen caux rongh

Langzyiuh naeuz cihcangz

Langza gangj cihcad

Hawj gaiqmaz guh daeh

Ndaej gaiqmaz guh daenj

Ndaij daengx gaen gaiq sou
Ngaenz daengx faj gaiq sou

Langza hauq dihdanz

Doh ciuh youq laj mbwn

Doz gwn youq laj deih

Ndaij dou mbouj rox mbaen

Ngaenz dou mbouj roxnaj

Dien’yah miz noh ringz

Gyang ging miz noh hwnz

Nohhwnz dou mbouj gwn

Nohringz dou mbouj lingx

Hanhdingh gwn guh ngaiz

Yaek gwn lai gwn daih

Caj sou hauq coenz neix

Ngeih sam nyied bae’naj

Lwgbit hawj sou daeh

Lwggaeq hawj sou dawz

Naeuz cibngeih lueg baek

Naeuz cibcaet lueg guek

Naeuz vunzlai vunzdaih

Cawzde faeg baenz rouh
Cawzde ok baenz duz

Song sou caiq hawj daeh

A caux riu baxsih

Yiuh caux mih baxsieg

Aeu mbanj roengq song roengq

Doengh aeu duz song duz

Sou aeu duz din cok

Sou aeu duz rog dou

Duz ndaw roengq gaej aeu

Naeuz gaiq song sou gvaq

A caux riu baxsih

Yiuh caux mih baxsieg

Doq fwed fuenx gaiq a

Doq fwed gya gaiq yiuh

Yiuh dawz daeuj dap ga

A dawz ma dam hoq

Yiuh hwnj bae lihlaz

A hwnj bae lihlangh

Hwnj giz fwj laepheu

Hwnj giz geu laepmok

Mbouj dongj mbouj daengz gwnz

Bae daengz bwn fwed loenq

Yiuh bae youq go raeu

A bae naeuz coenz hauq
Bak gangj lumj duz vunz

Ndang bwn lumj duzgveij

Mwnzswj ok daeuj daengz

Dae yanz raen lienz dauq

Hanqvuengz hauq dihdanz

Daeuj guhmaz langza

Ma guhmaz langzyiuh

Song sou daeuj hauq youq

Rox gou ciep daemzbya

Rox gou sing nazceh

Sou caux hwnj ma mbwn

Hwnj ma gwnz hauq youq

Langzyiuh gvih caxyaeuz

Langza naeuz coenz hauq

Cojvuengz youq lajdeih

Raen ranz yiuh rox a

Youq gwnz faex vaz bwn

Doz gwn youq lajdeih

Feiz remj baq gwn daek

Mbwn laep ra song hoiq

Nuengx vuengz raen hoiq ma

Hwnjma gouz beixdaih

Ma hwnj baiq beixvuengz
Hawj hoiq guen beixgaeuq

Hanqvuengz naeuz cihcangh

Hanqvuengz gangj cihcad

Lajdeih sou vuen’yungz

Lajndaen sou vuen’heij

Boux lajdeih bingzan

Biengz laj ndaen vaiqvued

Ngoenz gaj gaeq daem ngaiz

Ngoenz gaj vaiz daem laeuj

Ngoenz gwn laeuj daengz laep

Ngoenz dwksaek daengz haemh

Banz noh dab banz bya

Gwn mbouj ra beixdaih
Hoiq dauq naeuz gaiq vuengz

Lajdeih sam bi get

Lajdeih bet bi nanh

Beksingq mbouj vuen’yungz

Gaj gaeq baex lwgsai
Gaj vaiz baex lwgdaih

Hanqvuengz cingq caux hauq

Vih sou vi cojcoeng

Vih sou lumz beixgaeuq

Lajdeih caux daicaem

Lajndaen caux daimued

Dai cib ngeih lueg baek

Dai cib caet lueg guek

Ngoenz dai fanh dai cien

Ra boux moek mbouj raen

Ce noh haeu daengz mbwn

Ma gwnz gouz hauq youq

Gou daeuj gwnz dopraih

Gou daeuj gwnz caiqien

Ndaundeiq hwnj cix fwd

Ndauhaet hwnj cix fad

Rox laep mbouj rox rongh

Sou roengzbae leux a

Gaej laeg ma leux yiuh

Caux sou gaemh hwnj ma

Gaem ga sou lienz fad

Yiuh roengz daeuj lihlaz

A roengzdaeuj lihlangh

Yiuh bae douh goraeu

A bae naeuz coenz hauq

Dou bae guen beixdaih

Beixvuengz hauq coenz neix

Caux gou rox baenz vunz

Biengz lij mwn baenz gaeuq

Neix gou dauq ma mbwn

Lajndaen cix daimued

Beksingq ienq doeklaeng

Cah hawj baenzneix nauq

Deuz famh laux gauh mbwn

Famh gauh neix doxdauq
Lingh hawj dai dungxcauz

Lingh hawj gauh cangxsa

Dai geh haz mbouj suenq

Bae dah dai ndangndaek

Bae caeg dai gyaeuj goenq

Bae doengh dai guk dawz

Bae cou dai saeq gaj

Cojvuengz cingq caux hauq

Sou ndaej baiq ndaej gouz

A yiuh cingq caux hauq

Dou cingq gouz beixdaih

Caen ndaej baiq beixvuengz

Laj hawj biengz beix guenj

Nuengx mbouj damq geiqmaeuz

Gouz hawj mbwn ronghcingx

Hanqvuengz hauq dihdanz

Caj gou rox baenz vunz

Mbouj un gwn biengzgaeuq

Vih nuengx mbouj rox ngamz

Aeu ndang guh ranzcienh

Ngoenzneix ienq doeklaeng

Lajdeih hawj nuengx gwn

Laj ndaen hawj nuengx guenj

Hawj nuengx guenj lajndaen

Hawj nuengx gaem biengzgaeuq

Cojvuengq cingq caux hauq

Caux sou hauq coenz neix

Hawj ciuhlwg ciuhlan

Song sou dauq hwnjbae

Deuz swenq neix dauq baenz

Biengz lajndaen caux dingh

Boux lajdeih bingzan

Caj lajndaen ronghcingx

Sou rox gangj coengmingz

Gangj cingqging cingqsoq

Yiuh hwnjbae lihlah

A hwnjbae lihlangh

Mbouj dongj mbouj daengz gwnz

Bae daengz bwn fwed loenq

Yiuh bae youq goraeu

A bae naeuz lienz gvih

Hanqvuengz cingq caux hauq

Gvih guhmaz langza

Ma gaiqmaz langzyiuh

Nuengx vuengz hawj ma gouz

Hawj ma gouz beixdaih

Hawj ma baiq beixvuengz

Hawj ma guen beixgaeuq

Guen hawj mbwn ronghcingx

Hanqvuengz cingq caux hauq
Naeuz mbouj hawj sou ma

Neix sou caemh dauqma

Gaem ga sou cix fad

Fad sou liux lwghaemz

Saemz sou guh bya’gvaiq

Yiuh raen baenz dwglau

Deuz dauq laeng ndaw youq

Ma neix raeuz doengz suenq

Caj caw’hoz vuengz roengz

Song raeuz caiq bae gvih

Caux vuengz dauq dawz coenz

Biengz lajndaen na rongh

Lajdeih mbouj hawj dawz

Laj ndaen mbouj hawj daeh

Biengz lij nyungq lij nya

Song raeuz mbouj baenz nauq

Raeuz dauq haeuj cingqmienh

Fanh gienh dwg hoiq naeuz

Raeuz gouz dai beksingq

Youq sam cawz dauqnaj

Youq haj cawz dauqlaeng

Raeuz dauq haeujbae gvih

Diuz swenq neix dwg dai

Vuengz faenz hai song hoiq

Dauq soq naj Hanqvuengz

Mbouj yungh buen coenz gaeuq

Caj vuengz geiq coenzhaemz

Biengz lajndaen lij sanq

Langzyiuh dauq okbae

Raez langza ma soq

Langza dauq roengz hoq

Dauq soq naj Hanqvuengz

Mbouj yungh buen coenzgaeuq

Lwnh coenzgaeuq dwghaemz

Hawj caw’hoz vuengz roengz

Haeuj ndwn nai bae laj

Caj lajdeih hawj ndwen

Caj laj ndaen hawj raemx

Caj lajdeih vuen’yungz

Caj lajndaen vuen’heij

Heuj haet diuq gaiq haet

Gyaeplinh doiq gaiq linh

Inq vuengz doiq gaiq vuengz

Biengz beix doiq gaiq beix

Biengz gou lij yienghgaeuq

Bag dah guh song luengx

Bag biengz guh song cih

Luengx lawz ndei beix ndaej

Cih lawz ndei beix gwn

Biengz lawz hung beix guen
Hawj beixdaih gaem biengz

Hawj beixvuengz gaem inq

Hawj beix dauq lajndaen

Gouz beix roengz lajdeih

Hanqvuengz hauq dihdanz

Caux sou hauq coenzneix

Linh mbouj haeuj congh nou

Gou mbouj dauq biengzgaeuq

Dauq biengzlaeng rox naeuh

Dauq biengzgaeuq dai ndang
Dai baenz fangz luengxraemx
Saeb haemh haeujbae ninz

Gyang’hwnz bazhwnz moengh

Caj sou hauq coenzneix

Hawj nuengx hwnj ma mbwn

Ma daengz mbwn caiq soq

Caux vuengz hauq coenz neix

Nuengx gvaq gizlawz ma

Guhyouq ndaej daengz gwnz

Raen naj beix guhciuh

Caj sou hauq coenz neix

Dapfwed lumj fwed’a
Daem ga lumj ga yiuh

Yiuh vanz ndaej baema

A vanz ndaej bae’dauq

Caj vuengz hauq coenz neix

Noh mbouj lumj noh’a

Ga mbouj lumj ga yiuh

Goet yied nuengx mbouj baenz

Hozhaemz dang uengjfeiq
Hanqvuengz cingq caux hauq

Caux nuengx yaek ma soq

Vaiz song naj ma soq

Max song an ma soq

Van song bak ma soq

Yangj song buj ma soq

Mwij song hoz ma soq

So song ca ma soq

Ndaej soq cingq caux ndei

Bak ngeih aen ruzcaz
Seiq cien aen ruzdoh

Sam bak lwg doqnding

Caet cib rek raemxda

Seiq cib cingz raemxcij

Sam bak meh ma’maeg

Caet cib daeg ma’daeuq

Caet cib duz maxlag

Bak ngeih hanq dinghgeng

Seiq bak gaeq dwk roengq

Seiq bak vunz hengz loh

Ndaej byoz neix caiq soq

Hawj nuengx nda haemh cai

Hawj nuengx baiz haemh dauh

Yiuh caux daeuj lihlaz

          A caux daeuj lihlangh
Yiuh daeuj youq goraeu

A daeuj naeuz coenzhauq

Cojvuengz hauq dihdanz

Sou bae guen beixdaih

Sou bae baiq beixvuengz

Hanqvuengz naeuz hawj soq

Song hoiq baiq beixvuengz

Hanqvuengz naeuz hawj soq

Hawj nuengxvuengz bae soq

Hawj raeuz mbet haemh cai

Hawj raeuz baiz haemh dauh

An cieng nyied vanzyienh

Fanh gienh soengq daengz gwnz

Bae mbwn soq beixdaih

Caj beix hauq coenz neix

Heuh lauxbiengz roengz sieng

Heuh lauxbiengz daeuj suenq

Miz boux ndeu caux hauq

Miz mbauq ndeu caux naeuz

Gouz dauq hawj bae moq

Yiuh hwnjbae lihlaz

A hwnjbae lihlangh

Yiuh bae youq goraeu

A bae naeuz coenzhauq

Naeuz gaiqmaz langa

Ma gaiqmaz langzyiuh

Cojvuengz hawj ma soq

Song vaiz caemh guh vaiz

Goj baenz vaiz song naj

Laj riengh mbouj ndaej cang

Song max caemh guh max

Cauz hix mbouj coux liux

Song van caemh guh van

Goj baenz van song bak

Biengz fwx faex mbouj miz

Aeu gaiqde maz yungh

Song yangj caemh guh yangj

Goj baenz yangj song hoz

Song so caemh guh so

Goj baenz so song ca

Beix lij youq biengz fwx

Aeu gaiqde maz yungh

Bak ngeih aen ruzcaz

Seiq cien aen ruzdoh

Dah mbouj ndaej coux liux

Biengz gwnz mbwn mbouj gvangq

Ruzdoh daengz goj rim

Ruz cienq daengz goj caenx
Sam bak lwg doqnding

Mbouj miz vunz cij doh

Seiq cib cingz raemxcij

Gwn mbouj liux naengz soemj

Aeu gaiqde maz yungh

Caet cib rek raemxda

Beix lij youq biengz fwx

Aeu gaiqde maz yungh

Beix lij youq biengzsien

Ndang beix cang yieng’vak
Bak beix cang yiengsoem

Guenj gwnz mbwn beksingq

Sam bak duz maxlag

Bak ngeih duz maxcing

Mbouj ndaej dwk nywj doh

Mboujndaej coq nywj liux

Maxmeh dai ndaw cauz
Maxcing dai fathanh

Mboujndaej suenq guenj liux

Seiq cib hanq dinghgeng

Mbouj miz roengq doh coux

Mbouj miz liu suek liux

Sam cib meh ma’maeg

Caet cib daeg ma’daeuq

Beix lij youq biengz fwx

Ma’meh mbouj ndaej gyaep

Ma’daeg mboujndaej raeuq

Sam cib nangz byoem baij

Seiq cib naih byoem bwz

Cib boux cib aen mbonq

Cojvuengz mbet haemh cai

Cojvuengz baiz haemh dauh

An suijfuj vuengzguen

Nyaeb cib vuengz diendeih

Fat fouz sawj goengcauz

Nyaeb diemj yieng daeng ndaij

Dog gamloh dog ging

Buq yug nding gaux gej

Caeq daeuj daih lingz cienz

Goengq cieng saw cingq doh

Nam soq biuj goeng daek

Caep dawz lingz cuenz gaiq

Dauh laux daeuj guhcai

Siuqcaiz daeuj gau eiq

Raiz saw daengz diendeih

Gau eiq daengz yivuengz

Goengq cieng daengz vuengzdaeq

Cojvuengz caep congzien

Guh byat naj baed sien

Faenzien naj mehlaux

Bouxdauh doeg sawging
Raiz it mingz ngeih coh

Mbouj rox ngeih rox ngamz

Deuz famh mbouj rox an

Cix ndang nuengx fat coih

Cojvuengz baiq lihluenz

Cojvuengz guen lihlingh
Gouz hawj mbwn ronghcingx

A yiuh dauq bae gouz

Bae naj Hanqvuengz soq

Nuengx guh laux laj mbwn

Guenj gun bing laj deih

Guenj cib ngeih guek coeng

Lij noix mbouj rox caen

Lij nding mbouj rox cij

Lw beixdaih guhvunz

Lw beixlungz guh fwx

Lij noix mbouj rox ngamz

Lij langz mbouj rox ngeih

Neix nuengxlaux dauq sang

Neix nuengx dauq rox ngamz

Ma gwnz vanz beixgaeuq

Nuengx ma baiq beixvuengz

Guen hawj mbwn ronghcingx

Coeg coh coeg swq beix

Gaeuh coh gaeuh swq beix
Raeuz coh raeuz swq beix

Vae coh vae swq beix

Bang coh bang swq beix

Caen coh caen swq beix

Cij coh cij swq beix

Hoj cix hoj gaiqraeuz

Raeuz laeg maeuz gaiqfwx

Ngoenz miz laeuj miz caz

Ra beixnuengx gwn gonq

Caux mbouj ra gwn gonq

Ngoenz lakbaih laemzcawz

Ngoenzde vunz mbouj yiuq

Neix nuengx laux rox ngamz

Nuengx ma guen beixdaih

Nuengx ma baiq beixvuengz

Guen hawj mbwn ronghcingx

Caux nuengx hauq coenz neix

Nuengx doiq inq roegvenz

Nuengx doiq mboq ngaenzcaw

Nuengx doiq caiz ciuhboh

Nuengx doiq max lienz vaiz
Nuengx doiq re sam hoih

Nuengx doiq hoiq bingzdaeuz

Nuengx doiq maeuz ningznaux

Nuengx doiq cauq seiq rwz

Nuengx doiq ruz cib cauh

Nuengx doiq mbauq coengzmingz

Nuengx doiq ranz saeu genq

Doiq inq hawj goengcauz

Gau inq hawj fuzsij

Gaiqgaiq doiq daengz mbwn

Dawz ma gwnz gaiq beix

Hanqvuengz riu baxsih

Beixdaih mih baxsieg

Caux nuengx hauq coenz neix

Gou youq gwnz guenj gwnz

Nuengx youq laj guenj laj

Beix coj guenj gwnz mbwn

Nuengx guenj biengz laj deih

Swi feiz ruemx daengz bya

Caux guh lumz gaiq vuengz

Ndwen cieng soengq raepmak

Ndwen lab soengq noh bya

Caux guh lumz gaiq vuengz

Co ma bae dwkdaeuq

Gou guh lumz gaiq vuengz

Sam nyied gaj gaeqgya

Caux guh lumz gaiq vuengz

Ngux nyied dwk dangh naz

Caux guh lumz gaiq vuengz

Guk dawz vaiz bangx baq

Caux guh lumz gaiq vuengz 

Ok ndwen cieng co’it

Yiuh dawz gaeq laj canz

Guk dawz vaiz gaej duenh

Feiz remj bo remj baq

Caux guh lumz gaiq vuengz

Fanh gienh soengq daengz gwnz

Daengx biengz ma baiq mbwn

Vunz lai guen beixdaih

Biengzdeih baiq beixvuengz

Guen hawj mbwn ronghcingx

Rongh daengx baq daengx bo

Rongh cib ngeih lueg giz

Rongh cib caet lueg guek

Rongh cib ngeih lueg cung

Rongh daengx biengz diendeih

Naeuz ciuhnaj ciuhlaeng

Raen beixgaeuq gaej vi

Caux dauq vi beixlungz

Mbwn dauq laep yienghgaeuq
Neix raeuz soq beixlungz

Beix caux hauq dihdanz

Beix caux han dihdad

Ndiep gaiqmaz ndij coj

Lau ndiep doj ndiep deih

Ndiep gaiqmaz Hanqvuengz

Lau ndiep biengz ndiep deih

Laj mbwn raeuz caux rongh

Dingh gauhneix dauqlaeng

Dawz haeuj sim bae geiq

Gaej vi fouh cojcoeng

Gaej vi aen beixgaeuq

Vi beixgaeuq mbouj baenz

Baelaeng rox miz nanh

Haetneix damz baenzneix

Rangh neix gvaej baenzneix

Faenz ien boux ciuhgonq

Cieng Daih 3  Mo Byat Nangzbawx
Sam gaiq sam vuengz ceiq

Seiq gaiq seiq vuengz cauh

Vuengz cauh laep cauh lienz

Vuengz cauh dien cauh deih

Geij gaiq vuengz geij cauh

Bawx ciuhgonq cix hin
Vunz ciuhgonq langhdangh

Naengh bakdangq ndij au

Gangj mbouj lau baeuqyah

Naengh bakdangq ndij lungz

Gangj mbouj gungz baeuqyah

Naengh ganghgaq lienhfeiz

Gangj baenzvi dwk baeuq

Baeuq fwx gwn haeux cix bae doengh

Baeuq neix cix youq ranz

Baeuq fwx gwn haeux bae laj yiuj laj ni

Baeuq neix ngoenz mbouj liz bakcauq

Lwgsai hauq dihdanz

Lwgsai han dihdad

Cib daih baz gou ndaej

Cib daih maex gou raen

Gaej laeg daen bohmeh

Ra dawz muengx bae vaengz

Ra dawz saeng bae dah

Ndaej duz moenx gauh haiz

Ndaej duz nai gauh cieg
Suek dawz bae gaiq da

Suek bya bae gaiq daiq

Suek bae coq byai fa

Da mbouj cim mbouj lah

Baeuq yah rox gaiqmaz

Aeu lwg raeuz guh yak

Da rag dawz ma hai

Aeu haeuxcid roengz gienz

Aeu haeuxsuen roengz maq

Guh naengj bae lox lan

Cawj am dauq baeuqyah

Doiq din swix nangz ma

Doiq din gvaz nangz dauq

Nangz caux dauq ranzhaz

Nangz caux ma ranzgaeuq

Haeuxnaengj diem sieng ramz

Haeuxam diem sieng gvih

Mbouj sij faen haej it

Mbouj sij mbit hawj gonj

Buen diem liux diem nauq

Yej mbouj dwen baeuq yah

Haetlaeng romh bahyai

Bawx gwn ngaiz bae doengh

Doudangq bawx haed dwk

Dourug bawx haed coq

Baeuq gwn haeux mbouj lai

Yah gwn ngaiz mbouj imq

Mid daet ndaw doxok

Geuz raed rog doxhaeuj

Haeuxnaengj youq sieng lamz
Raen am youq sieng gvih

Yah yaq mbiq gwn it

Baeuq cix fwd gwn liux

Bawx bae doengh dauq daengz

Cad najhaen najhawq

Bawx dauq daengz baekluengq

Bawx lienz cuengq coenz haen

Haeb faenz heuj ndei mbanq

Bawx dauq daengz bakcanz

Rax dawz mbaengq lienz fwd

Rax dawz mbung lienz vid

Daengz aen mbaengq rox mbin

Daengz aen mbung rox byaij

Daengz aen mbai rox ruenz

Dwk aen sinz aen byoengq

Bienh byaij bienh bi gen

Byaij daekbit daekbat

Bi gen daengz rumz fwh

Yah caux hauq dihdanz

Yah caux han dihdad

Mwngz bae doengh dauq daengz

Gangj najhaen najhawq guhlawz

Mwngz ma daengz baekluengq

Mwngz lienz cuengq coenz haen guhlawz

Haeb faenz heuj ndei mbanq

Mwngz dauq daengz baekcanz

Rax dawz mbaengq lienz fwd

Rax dawz mbung lienz vengh

Guh nyah gaej nyaenq mbung

Guhgwn gaej nyaenq mbaengq

Mbaengq lij coux raemx gwn

Mbung lij coux haeux gyaq

Bawx caux hauq dijdanz

Bawx caux han dihdad

Haetneix romh bahyai

Gou gwn ngaiz bae doengh

Doudangq gou haed dwk

Dourug gou haed coq

Neix doudangq maz hai

Sai dou gaiqmaz goenq

Mbwk lawz daeuj cangq ranz
Nangz lawz daeuj cangq dangh

Yah caux hauq dihdanz

Baeuq gwn haeux mbouj lai

Yah gwn ngaiz mbouj imq

Mid daet ndaw doxok

Geuz raed rog doxhaeuj

Raen naengj youq sienglamz

Raen am youq sienggvih

Gou nyaq mbiq gwn it

Baeuq lienz fwd gwn liux

Bawx caux hauq dihdanz

Gwn gaiqmaz gaiq sou

Haeuxnaengj haeux baeuqda

Bya le bya yahdaiq

Baeuq caux hauq dihdanz

Yah caux han dihdad

Rap bae rap ma rap doxboiz

Roix bae roix ma roix doxcaeng

Suek bae suek ma gwn caux van

Gou miz rap ndeu bae

Caux ndaej gonz ndeu dauq

Ndaej am bae daxbuh

De caux cingj mwngz naengh

Mwngz bae ndwi daxluh

Naengh dauq byouq dazlauz

Bawx caux hauq coenz haen

Bawx caux daen coenz yak

Haemh song caeuz sam caeuz
Gwn yienghlawz mbouj imq

Haet song ngaiz sam ngaiz

Lau gwn vaiz caux imq

Lau yaek gwn guh dai

Ngieg guh rongz ndaw dungx

Ngieg rungx youq ndaw ndang

Lau gwn fangz caux imq

Baeuq nyi hauq coenzhaemz

Yah nyi daen coenzyak

Okbae fwngz dopraih
Okbae fwngz mieng mbwn

Dopraih bae sam nienz

Caiq ien bae sam ciuh

Dangz lwg neix gaej baenz

Yaen lwg neix gaej ceh

Miz lwgmbwk hawj dai

Miz lwgsai hawj mued

Lwed mbouj miz guj ga

Nda mbouj miz heux hwet

Baekdangq mbouj miz boux sax

Mbaeklae mbouj miz boux bad

Bae doengh mbouj miz boux ndij

Bae reih mbouj miz boux riengz

Bae biengz mbouj miz boux soengq

Gaj gaeq mbouj miz boux gwn ga

Daem mba mbouj miz boux gwn gemq

Feiz ndaep mbouj miz boux saenh

Guenj ruenz mbouj miz boux seng

Laeng humz ra boux gaeu mbouj raen

Raeu haeb ra boux gip mbouj raen

Bawx caux hauq dihdanz

Bawx caux han dihdad

Raen fwx aeu faexroed guh ligcanz

Gou dungh aeu faexroed guh ligcanz

Raen fwx aeu lwglan ma ciengx

Gou dungh aeu lwglan ma ciengx

Raen fwx aeu faexgaeu doq lae

Gou dungh aeu faexgaeu doq lae

Raen fwx aeu lwg’yae ma ciengx

Gou dungh aeu lwg’yae ma ciengx

Raen fwx aeu faexroed san mbung

Gou dungh aeu faexroed san mbung

Raen fwx aeu lwglungz ma ciengx

Gou dungh aeu lwglungz ma ciengx

Haeuxnaz cinj haeuxfiengj

Lwg ciengx naengq dwg lwg

Baeuq caux hauq dihdanz

Yah caux han dihdad

Faexroed guh ligcanz

Mbouj caengz roz lienz daux

Aeu lwglan ma ciengx

Mbouj caengz laux lienz vi

Aeu faexgaeu doq lae

Mbouj caengz roz lienz daux

Aeu lwg’yae ma ciengx 

Mbouj caengz laux lienz deuz

Aeu faexroed san mbung

Mbouj caengz roz lienz daux

Aeu lwglungz ma ciengx

Mbouj caengz laux lienz vi
Ndaej noh gwn gyang naz

Ndaej bya saz gyang doengh

Ndoiq lwg fwx deuz bae nya

Ndoiq lwg raeuz deuz ma rungj

Ciengx lwg fwx mbouj rw

Gueng hanqgwiz mbouj imq

Mbouj gvaq lwed guj ga

Mbouj nyi fwngz vaz fag

Bawx caux hauq dihdanz

Bawx caux han dihdad

Gwn ndei baenz bouxguenj

Daenj ruemj baenz bouxmaen

De mbouj baenz cixbah

Baeuq caux hauq coenz ndwi

Ae fwi baenz dahraix

Ndaej sam bi dauqnaj

Ndaej haj bi dauqlaeng

Baeuqyah mienh mbouj lai

Dai baenz fangz muznanh

Gaeuh youq laj rin cangz

Fangz youq bak bouxlaux

Bak bouxgeq baenz bauj

Bak bouxlaux baenz yw

Dai baenz fangz muznanh

Ndaej sam bi dauqnaj

Ndaej haj bi dauqlaeng

Mbouj miz lwed guj ga

Mbouj miz nda heux hwet

Baekdangq ra boux sax mbouj raen

Mbaeklae ra boux bad mbouj raen
Bae doengh mbouj miz boux ndij

Bae reih mbouj miz boux riengz

Bae biengz ra boux soengq mbouj raen

Gaj gaeq mbouj miz boux gwn ga

Daem mba mbouj miz boux gwn gemq
Laeng humz ra boux gaeu mbouj raen

Raeu haeb ra boux gip mbouj raen

Feiz ndaep mbouj miz boux saenh

Guenj ruenz mbouj miz boux damq

Baenz saundwi dazluh

Baenz saubyouq dazlauz

Guh yienghlawz mbouj doiq

Coih yienghlawz mbouj ndei

Mbanj miz vuengz cam vuengz

Biengz miz laux cam laux

Bae cam baeuq roxdoh

Bae cam mo loeggyap

Baeuq roxdoh caux hauq

Dauh loeggyap caux naeuz

Fangz laux mbouj miz gwn

Fangz hung mbouj muznanh

Namh laj deih yej cam

Fangz ranz cam gwn byat

Rox mwngz uk mbouj caengz rim gyaeuj

Rox mwngz heuj mbouj caengz rim hangz

Loeng gangj bamz dwk baeuq

Loeng raez hing guh haq

Loeng heuh yah guh fwx

Loeng heuh hing guh haeuq

Loeng ndaq baeuq fangzbyaiz

Dai baenz fangz muznanh

Loeng daenj vaq dam sai

Loeng gwn ngaiz gonq baeuq

Loeng gwn raemx rong mungz

Loeng naengh youq naj baeuq

Baenz byat ok neix ma

Ien’gya ok neix daeuj

Mwngz dwg hab congz caz

Mwngz dwg nda congz laeuj

Mwngz dwg yaeuj congz byat

Guh yienghneix caux doiq

Coih yienghneix caux ndei

Vuengz caux ngaek dawz bak

Vuengz caux ngaek dawz coenz

Doiq din swix vuengz ma
Doiq din gvaz vuengz dauq

Vuengz caux dauq ranzhaz

Vuengz caux ma ranzgaeuq

Nangz caux hab congz caz

Nangz caux nda congz laeuj

Nangz caux yaeuj congz byat

Sam cib cumh roengz byoek

Roek cib suek roengz byoeng
Lwgmou roengz daeuj gaj

Laeuj hing max ma hai

Nai coenzndei congznaengh

Nai coenzndei daengqdoengz

Gyaeujmou dwk congzsang

Hangzmou dwk congz laj

Gaj mou neix ma u

Gaj mou swz bohmeh

Baengz fwzcib roengz byat

Mid giemq saeh roengz byat

Noh bya’moenx roengz byat

Goenh haeuxrangz roengz byat

Noh vaizdaeg roengz byat

Byaek ndongndaengq roengz byat

Duz lwgdog roengz byat

Rouh lwglwnz roengz byat

Gyangngoenz vuengz yeh caep
Saeblaep haeuj mo giq

Guh yienghneix caux doiq

Coih yienhneix caux ndei

Ranz vuengz ndei laeglumh

Ranz vuengz unq baenz ceiz

Ranz vuengz ndei baenz gaeuq

Lwgmbwk caux miz lai

Lwgsai caux miz raeuh

Lwed caux miz guj ga

Nda caux miz heux hwet

Bakdangq miz boux sax

Mbaeklae miz boux bad

Bae doengh miz boux ndij

Bae reih miz boux riengz

Bae biengz miz boux soengq

Gaj gaeq miz boux gwn ga

Daem mba miz boux gwn gemq

Laeng humz miz boux gaeu

Raeu haeb miz boux gip

Feiz ndaep miz boux saenh

Guenjruenz miz boux damq

Cwt gaiq biengz gaiq deih

Cwt gaiq boux doih giq

Ciq gaiq boux ciuhlaeng

Daengz gaiq dou ciuhneix

Boux ciuhlaeng dou bij
Boux ciuhneix dou riengz

Biengz damq biengz dou lwnh

Mbouj lwnh bouxlawz gyae

Mbouj lwnh vae lawz wnq

Lwnh gaiq boux suj gya

Naeuz gaiq boux vaz singq

Gyaeuz lwg bingh sam boux damq

Get gyaej youh dauq lai

Cai nanh youh dauq raeuh

Bingh boux laemx boux ringx

Sang boux ninz boux hwnq

Guh yienghlawz mbouj doiq

Coih yienghlawz mbouj ndei

Lwg mwngz hab congz caz

Lwg mwngz nda congz laeuj

Lwg mwngz yaeuj congz byat

Sam cib cumh roengz byoek

Roek cib suek roengz byoeng

Hoiq guh mo daeuj hauq

Hoiq guh dauh daeuj naeuz

Boux dawz beng haeuj gingq

Boux dawz laeuj roengz daek

Cieng Daih 4  Mo Byat Lwgsai

Sam gaiq sam vuengz ceiq

Seiq gaiq seiq vuengz cauh

Gonq mbouj rox cauh ranz

Ninz bangx baq swj vaiz

Ninz laj fai swj hanq

Ninz byai faex swj roeg

Fwn doek daeuj cix roh

Bohmeh mbouj coux soengz

Cojcoeng mbouj coux youq

Cauh yiuj caux faexsan

Cauh ranz cauh faexmaenj

Yah gundunz cauh biengz

Lungz gouj gyaeuj cauh dah

Cauh guh dah seiq sueng

Cauh guh biengz doxgap

Cauh mbanj laj mbanj gwnz

Cauh mbanj hung mbanj noix

Cauh guh roen doxcoh
Cauh guh loh doxdoeng

Cauh guh roen bae’dauq

Ndang vuengz cauh daemznaz

Coenz ciuhneix baenzneix

Gawq ciuhneix naeuz roengz

Ma raeuz doz gawq gonq

Ma raeuz guenq daem laeuj

Laeuj dauq yienh bae gwnz

Laeuj dauq cung bae laj

Laeuj hing max ma hai

Nai coenz ndei samcoj

Nai coenzndei nguxdaih

Roeg ciuhgonq aeu yiuh

Vaiz ciuhgonq daemj suj

Bawx ciuhgonq fanjfoek

Lwg ciuhgonq fanjyauq

Boh heuh lwg guhgwn

Lwg lik fwngz dwk boh

Boh gwn haeux bae fai

Lwg gwn ngaiz liuh luengq

Boh gwn haeux bae mieng

Lwg gaem yienz liuh luengq

Boh coi lwg bae naz

Lwg vid ga dwk boh

Boh coi lwg bae cae

Lwg vid vaez dwk boh

Boh naeuz lwg aen ranz

Lwg lienz han laj riengh

Boh dad ndeu bae gwnz

Lwg bae fwngz ndeu laj

Boh caux ra gaem gvak

Lwg caux lak gaem van

Daengq lienz danz dwk boh

Boh caux laemx daxlai

Boh caux dai dahreh

Lwed bak boh cix daengz

Lwed ndaeng boh cix daeuj

Lwed gyaeuj boh cix roengz

Boh lwt ndang doxhwnj

Meh lwt dungx doxroengz

Miz lwgmbwk le dai

Miz lwgsai le mued

Dangz lwg neix mbouj baenz

Yaen lwg neix mbouj ceh

Miz lwg bae haem dingh

Miz lwg bae cumq daemz

Miz lwg bae haem namh

Ciengx gaeqdaek mbouj maj

Ciengx lwggyax mbouj sang

Namz nwj mbouj vang hoq
Baenz boh lwg mbouj miz

Aeu faex gaeu doq so

Mbouj caengz roz lienz daux

Aeu lwg fwx ma ciengx

Mbouj caengz laux lienz deuz

Boh lwg ndeu lienz vi

Gaeuh youq laj rin cangz

Fangz youq bak bouxlaux

Gwnz mbwn miz song boux

Daengjhoemj gwn raemxraiz

Lajndaen miz song boux

Daengjhai gwn raemxfwj

Song neix laeb cawz gyaeu

Seiq neix heuh cawz gvangq

Vuengz caux miz lwgmbwk

Caux dai bae bahraix

Vuengz caux miz lwgsai

Caux dai bae dahraix

Miz lwg bae haem dingh

Caux dai bae dahraix

Miz lwg bae cumq daemz

Caux dai bae dahraix

Miz lwg bae haem namh

Ciengx gaeqdaek mbouj maj

Ciengx lwggyax mbouj sang

Namz nwj mbouj vang hoq

Baenz boh lwg mbouj miz

Vuengz caux aeu faex gaeu doq so

Mbouj caengz roz lienz daux

Vuengz caux aeu lwg fwx ma ciengx

Mbouj caengz laux lienz deuz

Boh lwg ndeu lienz vi

Ndaej noh gwn gyang naz

Ndaej bya saz gyang doengh

Doz noh ciengx lwg caen

Doz ngaenz ciengx boh meh

Iek gaej gwn haeuxfaen

Maen gaej ciengx lwg fwx

Mbouj gvaq daep raeuz ndaej

Mbouj gvaq saej raeuz baenz

Mbouj gvaq fwngz cengq mbaq

Mbouj gvaq fwngz vaz fag

Mbouj gvaq bak haeb faenz

Mbouj gvaq caen ndang noh

Vuengz caux gut baenz gungq

Vuengz caux nyungq baenz ndoi

Vuengz caux loiq baenz nywj

Vuengz caux giuq nengzyae

Vuengz caux raen cax noh

Vuengz caux fwt najhawq
Vuengz caux fwh najhaen

Mbanj miz vuengz cam vuengz

Biengz miz saeq cam saeq

Caux cam baeuq roxdoh

Caux cam mo loeggyap

Baeuq roxdoh caux ap

Mo loeggyap caux naeuz

Daeuj gaiqmaz le mbauq

Hauq gaiqmaz le vuengz

Mbauq caux dap coenzhan

Vuengz caux vanz coenzhauq

Daeuj coh baeuq habliengz

Daeuj coh baeuq siengjsanq

Baeuq roxdoh caux ap

Mo loeggyap caux naeuz

Famh cojcoeng mwngz liux

Famh nguxdaih vuengz liux

Famh cojcoeng vuengz liux

Famh dinlae vuengz liux

Doengh gaecanz vuengz liux

Doengh baksaeuq vuengz liux

Vuengz caux laeb dawz coij

Vuengz caux roix dawz coenz

Vuengz caux baiq lixluenz

Vuengz caux guen lixlinz

Baeuq roxdoh dauq hauq

Mo loeggyap dauq naeuz

Mwngz ndaej laeb bang beng

Mwngz ndaej hengz congz byat

Mwngz ndaej laeb bang va

Mwngz ndaej nda bang byat

Mwngz caep lomz haeuxnaengj

Mwngz caep mbaengq rong faiz

Mwngz caep ngaiz rong daij
Mwngz caep raemx bakliu

Mwngz caep diuz hanz ndoek

Mwngz guh byat laj rongz

Mwngz guh beng congznaengh

Mwngz guh beng daengqdoengz

Mou seiq gaem bae gaj

Mou haj gaem bae beng

Laeuj samseng bae soq

Gyaeujmou dwk congz sang

Hangzmou dwk congz byat

Gaeq dwk baeuq itrangz

Mou dwk gvang ngeihceuh

Dwk daengz six lienz ham

Dwk daengz fangz baksaeuq

Dwk daengz baeuq roxdoh

Dwk daengz mo loeggyap
Mwngz guh nyaenx caux doiq

Mwngz coih nyaenx caux ndei

Aeu faexgyaeuq doq cou

Gaj mou u bohmeh

Aeu faexgyaeuq doq laeuz

Gaj mou gyaeuz bohmeh

Vuengz caux dauq ranzhaz

Vuengz caux ma ranzgaeuq

Vuengz caux laeb bangbeng

Vuengz caux hengz haemh byat

Vuengz caux laeb bangva

Vuengz caux nda bangbyat

Mou seiq gaem bae gaj

Mou haj gaem bae beng

Laeuj samseng bae soq

Gyaeujmou dwk congz sang

Hangzmou dwk congz byat

Gaeq dwk baeuq itlangz

Mou dwk gvang ngeihceuh

Dwk daengz six lienz ham
Dwk daengz fangz baksaeuq

Dwk daengz baeuq roxdoh

Dwk daengz mo loeggyap

Caux hawj mo bae hauq

Caux hawj dauh bae beng

Vuengz guh nyaenx caux doiq

Vuengz coih nyaenx caux ndei

Gyaeuz nwj nwj ma dam

Gyaeuz namz namz ma coh

Gyaeuz lwg lwg caux ma

Gyaeuz va va caux ndaej

Laeuz haeux dauq rim lae

Haeuxcid dauq miz lai

Haeuxdaiz dauq miz hingh

Vuengz guh byaek dauq daeuj

Vuengz guh haeuxz dauq baenz

Doz gimngaenz dauq ndaej

Bwi get gyaej dauq ndei

Bwi saehfi dauq sanq

Ciengx gaeqdaek dauq maj

Ciengx lwggyax dauq sang

Namznwj dauq vang hoq

Baenz boh lwg dauq miz

Ranz vuengz ndwet gyongnaeng

Ranz vuengz laeng gong oq

Ranz vuengz ndwet baenz feiz

Ranz vuengz ndei funghgviq

Vuengz mbouj heiq mbouj caeuz

Vuengz funglaeuz vaiqvuet
Coenz ciuhgonq baenz neix

Luenz ciuhnduj baenz neix

Cwt gaiq boux rox gviq

Ciq gaiq boux rox gauj

Cauh gaiq boux ciuhlaeng

Daengz boux dou ciuhneix

Ciuh damq ciuh dou dawz

Seiz doek seiz dou lwnh

Lwnh ma boux gyacawj

Lwnh ma boux sujranz

Naeuz ma gvang sujnoh
Naeuz ma boux sujlaeuj

Vak cix famh samcoj

Vak cix famh nguxdaih

Yej goj yienzneix coih

Yej goj hoihneix dangx

Yej goj bangneix biek

Uk mbouj caengz rim gyaeuj

Linx mbouj caengz rim hangz

Lwnh bamz dwk bohmeh
Yej goj yienzneix coih

Yej goj hoihneix bwi

Ma raeuz doz gawqgonq

Ma raeuz guenq daem laeuj

Laeuj hing max ma hai

Nai coenz ndei samcoj

Nai coenz ndei nguxdaih

Cieng Daih 5  Mo Byat Lwgmbwk

Daihseiq mo byat lwgmbwk

Gonq gou naeuz lwgsai

Rangh neix hai lwgmbwk

Daengx gaiq vuengz dangq ceiq

Geij gaiq vuengz geij cauh

Vuengz cauh cwz cauh gai

Vuengz cauh vaiz cauh gaj

Vuengz cauh max cauh gwih

Vuengz cauh hoiq cauh noz

Vuengz cauh baeuq roxdoh

Vuengz cauh mo loeggyap

Mo loeggyap cauh mo

Baeuq roxdoh cauh soq

Yah buenzguj cauh ien

Daengngoenz ok fiengh doeng
Daengngoenz roengz fiengh sae

Meh nangz seng gouj nangz
Nangz ndeu rok mbouj daemj

Nangz ndeu raemx mbouj aeu

Nangz ndeu faiq mbouj daz

Nangz ndeu saj mbouj baenq

Nangz ndeu reih mbouj ra

Nangz ndeu naz mbouj guh

Nangz ndeu bup mbouj han

Nangz ndeu bamz doh ciuh

Dan lij nangz daihsam

Nangz coengmingz lingzleih

Gag lij nangz daihseiq

Cingqheiq seng baenz vunz

Rox daemj gaen fwz caet

Rox daemj faed fwz bet

Rox daemj rok fwz cib

Nyib buh ywz ndang gaeuq

Vuengz baih gwnz daeuj caj

Vuengz baih laj daeuj cam

Swq daeuj doh daih’it

Lwg nangz mbouj hanbak

Boh meh mbouj gag han

Doiq din swix swq ma

Doiq din gvaz swq dauq

Vuengz ndiep youq ndaw caw

Vuengz dawz youq ndaw dungx

Saeb haemh vuengz haeuj ninz

Hwnz gvanbaz doxsuenq

Haetcog romh baxyai

Cingj vunzlai daeuj coh

Swq daeuj doh daihngeih
Lij cam liuz ranz laj

Lij cam baj ranz gwnz

Naj ndaej gaem haeuxfiengj

Mbouj ndaej ciengx lwgmbwk

Miz lwg mbwk cix gai

Lwgsai raeuz cix cuengq

Raeuz goj haq dah neix

Raeuz goj haq de bae

Swq daeuj doh daihsam

Goengda mbouj hanbak

Yahdaiq caux gag han

Roengz riengh gaeb gaeq hung

Roengz laeuz gaeb gaeq laux

Caux ndij swq doengz gwn

Hai sieng aeu daihdoengq

Hai loengx aeu sawmingh

Dingh hawj ngoenz hawj seiz

Swq dauqma daengz ranz

Bae heuh dauh cok gyang

Heuh ngvaihlangz cok lingq

Aeu betcih daeuj hab

Cih gvaix caux doxgwn

Hwnz ndij ngoenz doxhab

Baeuq caep rap caep caz

Caep daengz mou lienz laex

Haq ndaej cwz ndaej vaiz

Gai gwn laeuj gwn noh

Boh vuengz riu bazlangh

Boh vuengz angq cazyaemh

Gai aeu goenh dwk gen

Haq aeu cienz dwk hwet

Seiz ndei nangz roengzlae

Haq lwg bae ranz yah

Haq lwg bae baenz ranz

Lwg bae nanz mbouj dauq

Haq bae sam bi youx

Haq bae gouj bi swt

Meh song lwg sam langz

Yej mbouj daeuj coh da

Yej mbouj ma coh daiq

Boh meh bingh mbouj ndei

Nangz yej mbouj daeuj gaeuj

Ga laeuj nangz mbouj soengq

Boh meh ienq mingh hoenz

Meh gag daen mingh gaeuq

Nangz daeuj ndaq nanghlaeng

Nangz daeuj daen boh meh

Haq gwn cwz gwn vaiz

Gai gwn laeuj gwn noh

Cazlaex mbouj caep riengz

Loengx sieng mbouj caep soengq

Nangz cix daet nanghdeih

Nangz cix vi nanghlaeng

Daet nanghdeih mbouj baenz
Vi nanghlaeng ciednanh

Nangz baenz sam loh get

Nangz baenz bet loh gyaej

Ngoenz mbouj miz gaiqgwn

Ninz mbouj miz gaiqhoemq

Nangz caux daeuj coh da

Nangz caux ra bohmeh

Nangz daeuj ndwi cazlwh

Nangz daeuj byouq cazlwz

Daeuj ceng’yaek ceng’yeq

Daeuj ceng meh vaiz hung

Ceng aeu goenh gyang gen

Ceng aeu cienz bohmeh

Ceng aeu lueg nazlaux

Aeu hoiqlaux bohmeh

Ceng aeu gaeqhanlungz

Ceng aeu mou laj riengh

Boh meh hauq dihdanz

Guh lwg han coenz yak

Mwngz baenz lwg bouxsai

Ndaej ciep roengq gaeq lungz

Mwngz baenz lwg bouxsai

Ndaej ciep lok hozluengz

Mwngz baenz lwg bouxsai

Ndaej ciep naz lienz reih

Ndaej ciep hok lienz ranz

Ndaej ciep cauq lienz giengz

Ndaej ciep biengz bohmeh

Mwngz baenz lwg bouxsai

Mbouj gai mwngz bae rog

Mwngz baenz lwg mekmbwk

Cingq caux haq mwngz bae

Boh baenz get mbouj ndaej

Meh baenz gyaej mbouj cinh

Bohmeh hauq dihdanz

Nangz heuh dien heuh deih

Bohmeh hauq coenz ndei

Nangz dangq sawz gangj yak

Hauq noix nangz cix daej

Nangz mbouj hawj meh ndaq

Fwngz yoek vengq giengh lae

Naeuz lai nangz cix yak

Caux doxndaq song coenz
Caux doengzdaen song bak

Loeng dawz faex doxdwk

Aeu honrok doxndoiq

Coenz gangj manh lihlinz

Naeuz lai nangz cix nyah

Caux doxndaq song coenz

Caux doxdaen song bak

Caemq din dwk bohmeh

Bohda yaep dauq gwnz

Meh ngangx gyaeuj gvih mbwn

Hoj bungz lwg ciednanh

Dangh nangz neix gaej baenz

Yaen nangz neix gaej ceh
Hawj de baenz saugeq

Hawj de baenz saundwi

Lwgmbwk nangz cix dai

Lwgsai nangz cix mued

Nangz guh byaek mbouj haeuj

Nangz guh haeux mbouj baenz

Doz gimngaenz mbouj hwnj

Nangz mbouj ra bohmeh

Ndaej coenz yak haeuj ndang

Ndaej ien’gya daeuj coh

Ceng sam bi baenaj

Ndaq haj bi dauqlaeng

Lwgmbwk nangz cix dai

Lwglan mbouj ma rungj

Sam bi get ndaw moeg

Roek bi gyaej ndaw mbonq

Nangz dwkbang mbouj doiq

Nangz coihbang mbouj ndei

Mbouj rox lohlawz dwg

Mbouj dwg lohlawz ndei

Bae cam baeuq roxdoh

Bae cam mo loeggyap

Baeuq roxdoh caux ap

Mo loeggyap caux naeuz

Vih nangz sim maeuz lai

Ceng aeu vaiz bohmeh

Haemh nangz mbouj soengq raep

Haet nangz mbouj soengq rap

Bohmeh gag mieng mbwn

Hawj mwngz baenz ciednanh

Byat roengzdaeuj daengz gyaeuj

Byat roengzdaeuj byai canz

Byat daeuj nanh lai bi

Byat roengzdaeuj gyang rug

Byat roengzdaeuj gug fa

Byat roengzdaeuj cauq giengz

Byat roengzdaeuj gvang va

Byat roengzdaeuj laj riengh

Byat roengzdaeuj guengh saeu

Nangz caux baenz sam saek

Nangz caux baenz roek yiengh

Nangz caux dai lwgdaih

Nangz caux vaih lwgnduj

Nangz caux ienq lizlaeh

Nagz caux daej lizlinz

Nangz caux baenz saugeq

Nangz caux baenz meh ndwi

Cax naeuz baeuq hauq coenz neix
Guh yienghlawz hawj doiq

Coih yienghlawz hawj ndei

Cax naeuz hauq coenz neix

Nangz guh byat congznaengh

Nangz guh byat daengqdoengz

Byat baihlaeng nangz sax

Byat baihnaj nangz soq

Byat bohmeh nangz hoz

Guh byat bae byat ma

Daet byat bae byat dauq

Haemh nangz caux soengq raep

Haet nangz caux soengq rap

Coenz yak nangz gaej naeuz

Coenz haeu nangz gaej ndaq

Coenz mbouj dwk baeuq yah

Gaej laeg ndaq da daiq

Yahdaiq caux soengq nda

Goengda caux soengq goenh

Baeuq yah caux dawz lan

Nangz caux ndei baenz gaeuq

Nangz caux ndiep ma caw

Nangz caux dawz ma dungx

Nangz bae sam haw laj

Nangz bae haj haw gwnz

Raen duzmou dengsauh

Raen duzbit mbauqndei

Duzmou gyaq cangz ngeih

Nangz hawj seiq cangz ngaenz

Bit gyaq gaiq cienz ngaenz

Nangz miz sim ndaej cawx

Dawz ma dwk bangva

Dawz ma nda bangbyat

Guh rap bae rap ma

Nda byat bae byat dauq

Ndaej soq laux congznaengh

Ndaej soq laux daengqdoengz

Moulaux guh sengdaeuz

Aeu mou rei soq byat

Ndaej soq byat goengda

Dawz ma hab byat saiq

Mbwk dawz laeuj ma nai

Hawj vunzlai cingqgiemq

Byat baihlaeng nangz sax

Byat baihnaj nangz soq

Byat bohmeh nangz hoz

Yahdaiq soengq mbuk nda

Goengda soengq lauxsouh

Hawj lwg noix ma rim

Hawj lwg gim ma coh

Nangz ndaej dap bangva

Nangz ndaej nda bangbyat

Dauq seng lwg mehmbwk

Caux miz lwg bouxsai

Vaiz cwz rim laj riengh

Lwgnoix caux ma ing

Lwggim caux ma rungj

Saem nangz mbouj hengz yak

Bak nangz mbouj hengz gvangz

Nangz dauq ndei baenz gaeuq

Gaiq de vunz ciuhnduj

Gaiq de boux ciuhgonq

Cwt gaiq dien gaiq deih

Ceiq gaiq boux ciuhlaeng

Daengz gaiq boux ciuhneix

Ciuhgonq dawz ma beij

Ciuhneix gou ma dawz

Seizneix dawz ma lwnh

Mbouj lwnh bouxlawz gyae

Mbouj naeuz vaelawz wnq

Hoiq naeuz boux sujgya

Hoiq naeuz boux vazsingq

Naeuz baeuq yah ranz neix

Mingh de hoj duzlwg

Mingh de fuk duzcing

Hoj duzlwg youq ing

Hoj duzgim youq byaij

Bae coh dauh mbanj gyae

Sae cix dwk baez cawz

Dingh saw bae saw ma

Ra saw bae saw dauq

Caux byat youq ma ranz

Byat goengda congznaengh
Gonq fih soq goengda

Gonq mbouj nda yahdaiq

Doengzdoih soq cojcoeng

Roengzdaeuj hab samdaih

Baeuq roxdoh caux mo

Baeuq roxdoh caux soq

Coenz gangj manh baenz hing

Hoiq aeu hing ma swiq

Coenz gangj nding baenz haq

Hoiq aeu haq ma swiq

Coenz yak ce roengz daemz

Coenz haemz ce roengz dah

Ce roengz dah raemx lae

Aeu coenz riu ma lwnh

Haemhneix soq guh ndei

Haemhneix si guh coh

Moulaux guh sengdaeuz

Aeu mou rei soq byat

Hawj lwg noix baenz ndei

Gaej laeg miz cai nanh

Cieng Daih 6  Mo Souh Geuj Yo Goemq

Daihroek mo souh
Naeuz mwngz baeuq congznaengh

Naeuz mwngz baeuq daengqdoengz

Dap yiengh hoiq naeuz caez

Dap vae hoiq naeuz doh

Geij loh geij naeuz liux

Yienghmaz souh hawj souh gaiq lwg

Yienghlawz genq hawj genq gaiq lwg

Genq baenz loiz gien’giengz

Souh baenz ciengz haklaj

Saeu gien’giengz haem namh rox nduk

Ciengz haklaj caeg dwk rox doemq

Maih de doemq dauq cuk

Nduk dauq haeuj diuz moq gaiq lwg

Souh baenz baed sambauj

Yied laux naj yied maeq

Hawj lwg souh yienghneix

Souh baenz rin haexroeg

Rox doek mbouj rox mbinq

Souh baenz inq seiqfueng

Guenj biengz mbouj hawj vaih

Souh baenz bya baenz lingq

Souh baenz raemx mboq sangq

Gvangq baenz doengh Nazyienh

Lienz baenz go faexngox

Rox raek mbouj rox daux

Rox laux mbouj rox dai

Hawj lwg souh doh ciuh

Souh baenz raemx ndonj congh

Rongh baenz ndwen cib roek

Souh baenz roeggvenghgviq

Souh baenz giq liengzloux

Souh baenz youx guenyaem
Souh cib langz gouj daih

Souh baenz cehsaimax

Fah baenz cehsaihuz

Souh baenz boroekmiuh

Ciuh doq daih deng ndoi

Hawj lwg souh yienghneix

Souh baenz baed sambauj

Souh baenz duzcienggun

Souh baenz deih bouxvuengz

Souh baenz ciengz bouxhak

Hawj lwg souh yienghneix

Souh baenz song yiengh ndoi

Souh baenz doiq saeceij

Hawj lwg souh yienghneix

Souh baenz bya baenz lingq

Souh baenz raemx baenz dah

Souh baenz baq baenz ndoi

Baenz Goengdoi ciuhgonq

Souh gaz laeg souh ndwi

Souh miz dah mehmbwk

Souh miz lwg bouxsai

Souh miz lwg youq gyang

Souh miz langz youq gvangq

Souh miz gwn miz goemq

Souh miz lwg youq byaij

Souh miz bawx youq ranz

Souh miz max miz vaiz

Hawj lwg souh doh ciuh

Hawj lwg souh yienghneix

Yienghsouh hoiq naeuz liux

Yienghgeuj hoiq ciuq naeuz

Daihcaet mo geuj

Mo dauq lwnh coenz laeng

Mo dauq daengz rangh geuj

Im roeggut geuj cienz

Ngoenz geuj cangz song cangz

Vunz gai ndang guh hoiq

Im roegvenz geuj haeux

Ngoenz geuj cang song cang

Daengx giz coh gwn caengh

Naengh lawz cienz geuj lawz

Cib ngoenz geuj cib sak

Bak ngoenz geuj bak cangz

Maenz cienz geuj ndaej doh

Daihloh geuj vunz byaij

Hawj lwg geuj yienghneix

Dah haij geuj ruzcaz

Duza geuj bit gaeq

Hawj lwg geuj yienghneix

Daemz saeq geuj bya lai
Cwz vaiz geuj aen ek

Roegfek geuj aen gyoengz
Lingz gaeng geuj makvanj

Fag cax geuj aen heng

Hawj lwg geuj yienghneix

Geuj baenz eng geuj meh

Saugeq geuj mbauqndwi

Duzrwi geuj va’mak

Geuj baenz sak bet geu

Roeg siqseuz geuj yiuh

Geuj doh ciuh doh bi

Aen gi geuj haeuxmaq

Sokdah geuj vunzlai

Hawj lwg geuj yienghneix

Ranzcauz geuj maxlag

Hab geuj haeux bae naz

Maeg geuj sa bouxdauh

Singqgauq geuj bouxmo

So geuj nazdabraih

Geuj baenz go faexmax

Geuj baenz go hajyuengz

Geuj baenz lwg riengz meh

Lwg iq geuj meh vaiz

Hawj lwg geuj yienghneix

Seiq nyied geuj bid raez

Geuj baenz cae haeuj namh

Geuj baenz hanq aeu boux

Geuj baenz youx doxroeb

Geuj baenz goep seiq nyied

Haklaj geuj congzsaw

Hawj lwg geuj yienghneix

Lazba geuj yieng’hiq

Ndaundeiq geuj ronghndwen

Yiengzdaeg geuj yiengzcoh

Boh geuj meh dauq ranz

Geuj baenz gvanbaz moq

Geuj baenz doq haeuj rongz

Geuj baenz fueng haeuj doenj

Geuj baenz bya roengz leih

Geuj baenz doiq yaemyieng

Ndwencieng geuj sau mbauq

Lwg bae doengh geuj bya

Lwg bae naz geuj haeux
Guhbuenq geuj ngaenzcienz

Yangj fwx youq ranz fwx

Geuj daeuj hawj raeuz dawz

Hoiq fwx youq ranz fwx

Geuj ranz raeuz guh sienq

Laj riengh roengz vaizfaen vaizhauh

Gwnz ranz seng lwgsau bouxmbauq

Yiengh souh hoiq naeuz liux

Yiengh geuj hoiq naeuz doh

Geij loh geij naeuz liux

Daihbet rangh mo yo

Mo dauq bauq coenz laeng

Mo dauq daengz rangh moq

Lohlawz yo hawj yo gaiq lwg

Ga’haij yo ga’ni

Mwngz yo lwg yienghneix

Daengx giz yo suj saeq

Mwngz yo lwg yienghneix

Seiq saeu loek yo loek yienghlawz

Mwngz yo lwg yienghlawz

Roek saeu leih yo leih

Seiq ga congz yo congz

Song ga daengq yo daengq

Mwngz yo lwg yienghneix

Seiq saeu yiuj yo yiuj

Song giuj haiz yo haiz

Song sai mad yo mad

Faj doenj yo faj lae

Gae ranz yo laj riengh

Dongh benz yo dongh saj

Daeg maxlaux yo an

Mwngz yo lwg yienghneix

Mehranz yo maxranz

Hoiq naeuz loh yo liux

Hoiq naeuz loh geuj caez

Mo dauq lwnh doeklaeng

Mo dauq daengz rangh moq

Daihgouj rangh mo goemq

Yienghlawz ywz hawj ywz gaiq lwg

Gizlawz goemq hawj goemq gaiq lwg

Rongdaij goemq rongmungz

Go faexrungz goemq six

Mbenq fwj goemq daengngoenz

Mwngz goemq lwg yienghneix

Fa dou goemq fa dangq

Fwed mbangq goemq fwed vauz

Sau duet gunz goemq mbauq

Aen cauq goemq aen giengz

Aen gyaep goemq aen buengz

Congz gunz goemq congz buh

Gwnz mbwn goemq laj deih

Mwngz goemq lwg yienghneix

Fwx san lag humx naz

Baeuq san lag humx naz

Fwx san fa daenz gaeq

Baeuq san fa daenz gaeq

Guk mbouj daeuj dawz ma ranz neix

A mbouj dawz bit gaeq ranz neix

Saeq mbouj aeu ngaenz cienz ranz neix

Bauj suj buh baenz ndei

Bauj lwg mwngz baenz baeuq

Daengx giz yo suj saeq

Mwngz yo lwg yienghneix

Bauj ciuhlaeng hawj maj

Bauj ciuhnaj hawj ceh

Bauj lwg noix baenz gwn

Bauj lwg mwngz doh ciuh 

Bauj doh ciuh doh bi

Hawj laeg miz cainanh

Cieng Daih 7  Haeuj Yienh laeuj

Daih’it cenj lwgsai

Nai coenz ndei hawj baeuq

Lwg rox yungh rox yauq

Lwg rox fung boh meh

Lwg ciuhgonq rox laex

Lwg ciuhneix lwg bamz

Luenh gangj giengz dwk baeuq

Lawz goj cenj neix hoz

Lawz goj duz neix suj

Gvih dawz cenj laeuj yienh

Yienh cenj laeuj dwk fwngz

Lingx cenj laeuj roengz hoz

Caj lwg ndei cwxcaih

Daihngeih cenj lwgbawx

Bawx mou laux mou hung

Bawx cib cingz laeuj naengj

Bawx rap laeuj gvaq nganx

Bawx ram mou gvaq cou

Fwx rom inq roegvenz

Mwngz rom inq roegvenz

Fwx rom cienz aeu bawx

Mwngz rom cienz aeu bawx

Lak coux bawx daengz ranz

Goek mingh mwngz mbouj lai

Dai bae yaem gingqfungh

Miz gaiqmaz vanz laex

Ndaej gaiqmaz vanz aen

Raen cenj laeuj boiz ngeih

Gvih youq laj daengqdoengz

Mbouj gwn lai goj noix

Gwn lai caj boiz cienz

Boiz doegrengz baeuq yah

Daihsam cenj lwglan

Lan oj haet oj haemh

Lan cien umj fanh aemq

Haex dwk rungj mwngz sah

Nyouh dwk vaq mwngz saeg

Bae ndoeng ndaej roegluet

Haeuj lueg ndaej roegciu

Bae doengh ndaej daekhongz

Bae naz ndaej daekluemh

Bwenh bak gaeuq mbouj gwn

Rom dawz dwk aek buh

Ma caep caeuz lannoix

Miz gaiqmaz vanz laex

Ndaej gaiqmaz vanz aen

Raen cenj laeuj boiz ngeih

Gvih youq laj daengqdoengz

Gwn roengz hoz bauj ndang

Bauj lan laux cang yieng
Souh cien nienz fanh seiq

Daihseiq cenj lwgmbwk

Lwg mwngz raek bae naz

Lwg mwngz bax bae reih

Bax gouj ndwen daengz haemh

Seng lwgmbwk ma daengz

Boh cien duk fanh suek

Boh meh miz maz gwn

Ra lwglunz mbwknoix

Ciengx lwgmbwk ngawz sang

Han baenz ranz caux angq

Ngoenzneix vaq bae yaem

Caem doegrengz boh meh

Miz gaiqmaz vanz laex

Ndaej gaiqmaz vanz aen

Raen cenj laeuj boiz ngeih

Gvih youq laj daengqdoengz

Gvih boiz meh seng ma

Seng banx fa banx fag

Gwn roengz hoz bauj ndang

Bauj mbwk laux boiz ngeih

Gyaedgyaed sang maj hoq

Gyaedgyaed youq lengz hoq

Yaek lengz hoq dauq gwnz

Gyaedgyaed yaek lengz eiq

Yaek lengz eiq dauq gwnz

Gyaedgyaed yaek lengz gyaeuj

Yaek lengz gyaeuj dauq gwnz

Sae yienh lwg lienz deq

Ce dauq lwg lienz aeu

Souh cien nienz fanh seiq

Lwg mbouj heiq mbouj caeuz

Lwg funglaeuz vaiqvuet
Sam sae dawz baihnaj

Haj sae dawz baihlaeng

Gyaeuq sujbuh gvaqnauq

Bauj sim bauj gvaq bi

Gej ranz ndei muenx ciuh

Bien Daihcaet  Rangh Mo bengbwi

Haeuj rangh cauh bengbwi

Sam gaiq sam vuengz ceiq

Seiq gaiq seiq vuengz cauh

Mij cauh gyaep cauh buengz

Mij cauh hab cauh gi

Mij cauh rok cauh lae

Mij cauh rin cauh hau

Mij cauh riep cauh moeg

Mij cauh daih cienggun

Mij cauh rumz utuj

Rumz ut bae uj ma

Cauh baenz biengz daloengh

Cauh baenz doengh dalauz

Gonq mij rox guh ranz lwgbawx

Gonq mij rox san roengq coux bit hanq

Gonq mij rox guh canz coux doengj

Gonq mij rox san loengx coux baengz

Daengx gaiq daengx vuengz ceiq

Geij gaiq vuengz geij cauh

Cauh yiuj cauh faexsan

Cauh ranz cauh faexdongz

Baeuq oendunz cauh biengz

Lungz gouj gyaeuj cauh dah

Yahvuengzmeh cauh beng

Yahdoengqseng cauh byat

Gonq mij rox bengbwi

Gonq mij rox coihcoenz

Yaemq gaen fongz mbouj ndaej

Yaemz saeng gaeuh mbouj ndaej

Yahvuengzmeh cauh beng

Yahdoengqseng cauh byat

Gonq mij rox cauh beng

Gaeuh mbouj hwnj sueng loek

Gonq mij rox cauh beng

Coeg mij hwnj dah noix

Gonq mij rox cauh beng

Seiq boux sien cauh loek

Loek mbouj baenq hwnj cangz

Yiengz mbouj miz lwg coh

Doq aeu raemx mbouj baenz

Loek seu fai bae dah

Gonq mij rox cauh beng

Boux anloz cauh vaiz

Vaiz mbouj haeuj ma riengh

Vaiz bangx baq seu suj

Raen bouxlawz guenj seu

Bouxlawz laemx laj fai

Mbouj miz bouxlawz ra

Nwjnangz seng roxnyi

Lwg vuengz caux bae dingq

Caemh doengh caz vuengz leux
Ca ndang gaeuq vuengz leux

Saeuj hokranz vuengz leux

Caemh ndang heiz ndang hanh

Cangh mid dawz bok moz

Cangh mid rox bok naeng

Dawz bok naeng cixcag

Dawz bok naeng cixcinz

Mbouj miz ndwi miz ndwi

Doq baenz gij gwn laeuj

Daeuj gwn laeuj song amq

Gyaeuqsiq rox bengbwi

Gyaeuqsiq rox coihcoenz

Couh daeuj caemh ndang ndei

Caemx ndang heiz ndang hanh

Bit sep gaeuh mbouj ndaej
Dai bit mou lienz gaeq

Gonq mij rox cauh beng

Bohvuengz bae cauh daemz

Cauh daemz ndaej gaeqgya

Bya daemz vuengz mbouj ceh

Bya mbouj ceh raemx daemz

Raemx mbouj gaen doh ciuh

Haenz daemz laeg sam cik

Nag gwn bya daengx gyaeuj

Gonq mij rox cauh beng

Bohvuengz bae cauh naz

Cauh naz ndaej gaeqlaeux

Haeux gaeuq mbouj doh miuz

Daek gwn haeux daengx iu

Non dwk haeux daengz rag

Gonq mij rox cauh beng

Bohvuengz bae guhdaeuq

Guhdaeuq ndaej gaeqcaep

Ma’meh vuengz mbouj gyaep

Ma’daeg vuengz mbouj laeh

Guk dawz ma laj caz

Guk haeb ma gyang lueg

Daeuq yiengzdaeg mbouj ndaej

Gyaep yiengzmeh mbouj ndaej

Ma mbouj ndaej laeh noh

Gonq mij rox cauh beng

Boh vuengz bae guh caeg

Daz yangj mbouj ok faek

Dwk ciengzceh mbouj ndaej

Gaex ciengzceh mbouj lak

Guh caeg dai lwgdaih vuengz leux

Guhcaeg dai bouxgoek vuengz leux

Dai haj boux canghcaeg

Dai caet boh canghleuz
Gonq mij rox cauh beng

Bohvuengz bae dwkdeih

Dwkdeih ndaej gaeqcam

Vunz mbouj miz lwgsai

Vaiz mbouj miz lwgcoh

Guh gaiqmaz mbouj ndei

Ceiq gaiqmaz mbouj baenz

Doz gimngaenz mbouj ndaej

Gonq mij rox cauh beng

Bohvuengz bae cauh mbanj

Cauh mbanj ndaej gaeqlungz

Mbanj mbouj miz vunz an

Ranz mbouj miz vunz youq

Ranz vuengz baeg dahyouq

Gonq mij rox cauh beng

Gwnz mbwn laemq bahyaep

Raeuz aeu liek bae fong

Gonq mij rox cauh beng

Ranz vuengz byoengq dahlauz

Mbouj miz gaiqmaz fong

Lajndaen coeb bi’buengq
Raeuz aeu luengz ma hanh

Gonq mij rox cauh beng

Doengh mbouj hwnj nywjhaz

Naz mbouj hwnj nywjvih

Gonq mij rox cauh beng

Faex bangx baq mbouj sang

Rangz aen ndoeng mbouj hwnj

Gonq mij rox cauh beng

Faex bangx baq dairoz

Haz bangx bo daimued

Gonq mij rox cauh beng

Coenz caeq caux mbouj dawz

Doq cou sau mbouj youq

Vuengz caux ndiep mbouj dwg

Vuengz caux caek mbouj ndei

Bae cam baeuq roxdoh

Bae cam mo loeggyap

Baeuq roxdoh caux ap

Mo loeggyap caux naeuz

Mwngz mij rox bengbwi

Mwngz mij rox coihcoenz

Mwngz rox caeuz ndang ndei

Caemx ndang heiz ndang hanh

Ranz dumh swj mij beng

Vaiz gaeu dek mij beng

Rongj doek cih mij beng

Mou lwg dog mij beng

Ma rouh caet mij beng

Ndaem faeg bienq baenz gve mij beng

Nou raeuq ringj mij beng

Lingz gingj reih mij beng

Seng lwg seng lai naj mij beng

Seng max seng lai ga mij beng

Seng ma seng da dog mij beng

Seng vaiz seng hog song mij beng

Lwed ndip fwx ma doek mij beng

Ndok roz fwx ma haeuj mij beng

Ndang haeu fwx ma ranz mij beng

Ndang fanz haeuj ma naengh mij beng

Lwgmbwk dai laj swj mij beng

Nuengxgux dai laj famh mij beng

Beixnuengx dai laj luengq mij beng

Geuqndong dai laj rug mij beng

Ranz vuengz giuq nengznyaen mij beng

Ranz vuengz raen cax noh mij beng

Mwngz daeuj laeb bangva

Mwngz ma nda bangcoih

Vuengz coux hauq dihdanz

Vuengz caux cam dihdad

Guhlawz laeb bangva

Guhlawz nda bangcoih

Baeuq roxdoh caux ap

Mo loeggyap caux naeuz

Mou roek gaem ma gaj

Mou haj gaem ma beng

Laeuj sam seng ma yienh

Lijluzhoz cauh beng

Lozanloz cauh beng

Daih cienggun cauh beng

Rumz utbaet cauh beng

Boux cuenzguh cauh beng

Boux youq ndwi cauh beng

Doiq din swix vuengz ma

Doiq din gvaz vuengz dauq

Vuengz ma laeb bangva

Vuengz ma nda bangcoih

Mou roek gaem ma gaj

Mou haj gaem ma beng

Laeuj samseng ma yienh

Daek laeuj yienh bouxgvang

Daek laeuj yienh nangzyah

Yienh gaiq baeuq congznaengh

Yienh gaiq baeuq daengqdoengz

Laeb vuengz rox cauh beng

Seiq boux sien cauh loek

Loek dauq baenq hwnj sangz

Yiengz dauq miz lwgcoh

Doq aeu raemx ma suen

Laeb vuengz rox cauh beng

Boux anloz cauh vaiz

Vaiz bae baq seu suj

Raen bouxlawz guenj seu

Yahvuengzmeh cauh beng

Vaiz dauq haeuj ma riengh

Vuengz dauq riu balangh

Vuengz dauq angq balumh

Laeb vuengz rox cauh beng

Bohvuengz bae cauh daemz

Cauh daemz ndaej gaeqgya

Vuengz ma beng gaeqgya

Bya daemz vuengz caux ceh

Bya dauq ceh raemx daemz

Raemx dauq gaen doh ciuh

Gwn bya mbouj gwn gyaeuj
Vuengz caux riu bahlangh

Vuengz dauq angq bahlumh

Laeb vuengz rox cauh beng

Bohvuengz bae cauh naz

Cauh naz ndaej gaeqlaeux

Vuengz ma beng gaeqlaeux

Haeux gaeuq dauq doh miuz

Maenz cienz baenz cien guenq

Naed haeux baenz fanh riengz

Gwn haeux mbouj gaeuj rae

Vuengz dauq riu bahlangh

Vuengz dauq angq bahlumh

Bohvuengz bae guhdaeuq

Guhdaeuq ndaej gaeqgyaep

Vuengz ma beng gaeqgyaep

Ma’meh vuengz dauq gyaep

Ma’daeg vuengz dauq laeh

Daeuq vuengdaeg dauq ndaej

Daeuq vuengmeh dauq ndaej

Boux gwnndwi dauq ndaej

Boux get gyaej dauq ndei

Vuengz caux riu bahlangh

Vuengz caux angq bahlumh

Laeb vuengz rox cauh beng

Bohvuengz bae guhcaeg

Guhcaeg ndaej gaeqdaemz gaeqdeih

Vuengz dauq beng gaeqdaemz gaeqdeih

Daz yangj dauq ok faek

Dwk ciengzceh dauq ndaej

Gaex ciengzceh dauq lak

Ndaej buh sam cien cuengz

Dauq ndaej hoiq gyaeujhau

Dauq ndaej sau najmaeq

Vuengz dauq riu bahlangh

Vuengz dauq angq bahlumh

Laeb vuengz rox cauh beng 
Bohvuengz bae dwkdeih

Dwkdeih ndaej gaeqcamz

Vuengz ma beng gaeqcamz

Vunz dauq miz lwgsai

Vaiz dauq miz lwgcoh

Guh gaiqmaz dauq ndei

Miz gaiqmaz dauq baenz

Doz gimngaenz dauq ndaej

Boux get gyaej dauq ndei

Geij bi geij funghgviq

Vuengz dauq riu bahlangh

Vuengz dauq angq bahlumh

Laeb vuengz rox cauh beng

Bohvuengz bae cauh mbanj

Cauh mbanj ndaej gaeqlungz

Vuengz ma beng gaeqlungz

Mbanj dauq miz vunz an

Ranz dauq miz vunz youq

Vuengz dauq riu bahlangh

Vuengz dauq angq bahlumh

Laeb vuengz rox cauh beng

Doengh dauq hwnj nywjhaz

Naz dauq hwnj nywjsaez

Nya bangx baq dauq ngad

Haz bangx bo dauq nyod

Laeb vuengz rox cauh beng

Faex bangx baq dauq sang

Rangz aen ndoeng dauq hwnj

Coenz saeq caz dauq dawz

Doq cou sau dauq youq

Geij gaiq vuengz geij miz

Geij bi vuengz funghgviq

Cwt gaiqboux roxgviq

Ceiq gaiqboux roxgauj

Cauh gaiqboux ciuhlaeng

Daengz gaiqboux ciuhneix

Ciuhgonq dawz ma beij

Ciuhneix dawz ma lwnh

Mbouj lwnh yienghlawz gyae

Mbouj naeuz vaelawz wnq

Lwnh gaiqboux suhgya

Naeuz gaiqboux vazsingq

Naeuz ma baeuq suhranz

Naeuz ma gvang sujbuh

Naeuz ma boux sujnoh

Naeuz ma boux sujlaeuj

Sam nyied fwx roengz reih

De doengz naeuz roengz reih

Seiq nyied fwx roengz naz

De doengz naeuz roengz naz
Doengh gwnz guh dieggyaj

Doengh laj guh mehnaz

Aeu vaizmeh bae faek

Aeu vaizdaeg bae cae

Aeu haeuxcid bae gwenz

Aeu haeuxsuen bae byauq

Doek gyaj gaeuj ngoenzneix

Loek gyaj nduj ngoenzneix

Ndok gaeq cix ndaej nya

Ga gaeq cix ndaej yak

Ndaej gaeqlaeux yakfaz

Ndaej gaeqgya yakfungh

Laeux yakfaz dou beng

Gya yakfungh dou beng

Cojvuengz daeuj cingq anh

Hanqvuengz daeuj cingq coenz

Haenz naz lak dou beng

Dak naz loemq dou beng

Gyang naz loemq bixgyoep

Gyang naz coeb bixbuengz

Guk dangh naz dou beng

Guk vaz reih dou beng

Haeuxgyaj banh bae gwnz

Haeuxfaen buet bae daengj

Haeux gag hwnj go’mbouq

Bae doengh raen guk vaz

Ranz dumh swj dou beng

Gux fanz ndai dou beng

Vaiz gaeu dek dou beng

Rongj doek cih dou beng

Nou raeuq ringj dou beng

Lingz gingj reih dou beng

Mou lwg dog dou beng

Ma rouh caet dou beng

Ndaem faeg bienq baenz gve dou beng

Seng lwg seng lai naj

Seng max seng lai ga

Seng ma seng da dog

Seng vaiz seng rouh song

Maxranz doek dou beng

Yiuj loemq gyap dou beng

Hanq sam ga dou beng

Ma boi daeuh dou beng

Nou raeuq ranz dou beng

Byaekrangz naeuh dou beng

Laeujgaeuq soemj dou beng

Rongzranz ok raetrat

Gyaqranz ok raetraeu

Ngwzfaenzhab ma ranz

Fanz ma goj dou dangq

Mbangq ma goj lienhfeiz

Ngieg doxlaeh ruqmou

Ngwzheu geuj swjranz

Roegraeu raez swjranz

Haeuxsan gangj cihcag

Haeuxgok gangj cihceuz

Lwgfangz daej ndaw rug

Haexgong doek doiq naj

Mbungqmbaj rumj haeuxringz
Ngwz raih lag dou beng

Dak raih ranz dou beng

Namz bienqvaq dou beng

Nwj gvaq bae dou beng

Lwed ndip fwx ma doek

Ndokroz fwx ma haeuj

Ndanghaeu fwx ma ranz

Ndangfanz haeuj congznaengh

Lwglan dai laj swj

Nuengxgux dai laj famh

Beixnuengx dai laj rongz

Geuqndong dai laj lag

Cib gaiq hin gouj gaiq hiq

Dou naeuz beng guh hauh

Cien gaiq hin fanh gaiq hiq

Dou naeuz bauj guh ndei

Mbouj baenz li baenz viq

Ciengx lwggyax dauq souh

Gouz ngaenz cienz dauq ndaej

Gouz lwgmbwk dauq lai

Gouz lwgsai dauq ndaej

Bwi getgyaej dauq ndei

Bwi saeh fi dauq sanq

Coih binghvon siu cawz

Geij bi geij funghgviq

Haeuxreih hwnj yiengh haz

Byadaemz ceh yiengh nyauh

Gyaed bae’naj gyaed baenz

Gyaed bae laeng gyaed ceh

Meh mbouj miz gag baenz

Faen mbouj miz gag ndaej

Aeu faexgyaeuq doq laeuz

Gaj mou gouz congznaengh

Aeu faexgyaeuq doq cou

Gaj mou oq sam daih

Daek laeuj yienh bouxgvang

Daek laeuj yienh nangzyah

Yienh gaiq baeuq congznaengh

Yienh gaiq yah daengqdoengz

